  Berati i paguan faturat KESH-it, 

  KESH-i nuk i paguan “faturat” Beratit 


…Dhëntë Zoti që Dielli të mos bierë në dorë të KESH-it!








Qytetar anonim

Berati po vuan terrin  e përvitshëm edhe këtë vjeshtë shprese, madje për shkak të përdorimit politik të KESH-it dhe shpërdorimit politik të energjisë gjatë pranverës dhe verës që shkoi nga qeveria e ikur, po vuan një terr edhe më të thellë. Qytetarët e Beratit i paguajnë faturat e KESH-it rregullisht, por ky dinosaur e trajton Beratin njëlloj si qytetet që kanë një mal me fatura pa paguar. Qytetarët e Beratit po vuajnë terrin edhe për shkak të skifterëve që nuk paguajnë energjinë e shpenzuar, të cilët mund të jetojnë në ndonjë qytet heroik në Jug, apo në Veri të vendit. 

Në shoqëritë e lira përgjegjësia është krejt individuale, ndaj qytetari x, i cili respekton ligjin, nuk ka pse të penalizohet për shkak të qytetarit y, i cili nuk do t’ia dijë për ligj, shtet e rregulla të egzistencës dhe funksionimit të një shoqërie.

Mungesa e energjisë elektrike nga ora 7-30 deri në orën 17, apo më shpesh 18-00, ka paralizuar jetën në qytetin tonë. Nuk dëgjohet asnjë kambanë, përvec zhurmës së gjeneratorëve, përzier me tymin e zit të naftës së ARMOS. Qyteti është i ndotur nga zhurma, nga tymi, nga terri.  

Importimi i energjisë ka nisur dhe qytetarët e Beratit kërkojnë një furnizim më të mirë me energji nga KESH-i. Kërkojnë që të bëhet diferencimi midis atyre që paguajnë dhe atryre që nuk denjojnë as  t’i kapin me dorë faturat e KESH-it. Qytetarët e Beratit kërkojnë gjithashtu të shpëtojnë edhe nga terri informative me të cilin është veshur KESH-i gjatë këtyre viteve. Kërkojnë informim për faturat e paguara nga banorët e Beratit dhe rretheve të tjerë dhe oraret e kufizimit të energjisë për këto qytete. Qytetarët e Beratit kërkojnë që edhe në Berat të ketë diferencim midis rajoneve, lagjeve, blloqeve, deri edhe të  banorëve, në bazë të faturave të shlyera. Askush nuk mund të vuajë papërgjegjshmërinë e tjetrit. Gjithkush do ta mësojë dhe kuptojë se domokracia është respektim i ligjit dhe i rregullit. Dhe të gjitha këto kërkesa janë të ligjshme dhe burojnë nga kontrata e lidhur me KESH-in.

Qytetarët e Beratit kërkojnë që KESH-i i shpërdorur nga qeveria e ikur si instrument represiv kundër kundërshtarëve politikë dhe kundër qytetarëve të pazotuar politikisht , të reformohet si një ndërmarrje që u shërben qytetarëve, pa asnjë dallim politik, ideologjik, apo social. 

Në analizë të fundit qytetarët e Beratit, qytet që rron me biznesin e vogël dhe dërgesat gjithnjë dhe më të rralla të emigrantëve, kërkojnë që të kenë më shumë energji, që biznesi i tyre i brishtë të mos shuhet, që ekonomia e tyre e varfër të mos rrënohet.

Yzedin Hima

Do të mbyllen bizneset që nuk  i paguajnë detyrimet e bashkisë

 Intervistë me drejtorin e të ardhurave në bashkinë e Beratit z.Piro Ziu 
Cilët  janë treguesit e të ardhurave në bashkinë e qytetit të Beratit për 10-mujorin e këtij viti?


Plani i të ardhurave në bashkinë e Beratit për 10-mujorin e këtij viti ka qënë 144.490 mijë lekë dhe është realizuar në masën 150.006 mijë lekë. Pra, është tejkaluar në vlerën prej 5.516 mijë lekë ose është realizuar në masën 103.8%. Kjo ka ardhur si rezultat i punës së mirë të stafit që punon në drejtorinë e të ardhurave të bashkise Berat. 


Si janë realizuar të ardhurat në bashki, e ndarë kjo në zëra?


I ndarë në zëra, realizimi i planit të të ardhurave paraqitet si më poshtë: 


Plani i të ardhurave që mbledh vetë bashkia nga taksat vendore për 10-mujorin e këtij viti ka qënë 41.305 mijë lekë dhe është realizuar në masën 42.332 mijë lekë, pra në masën 102.5%. Tarifa, nga 24.872 mijë lekë, është realizuar në 24.793 mijë lekë ose në masën 99.7%. Qera, nga 8.940 mijë lekë në 9.533 mijë lekë, ose 106.6%. Të ardhurat nga qëndra ekonomike janë realizuar në masën 101.7%, d.m.th. nga 9.120 mijë lekë që ka qënë plani janë realizuar 9.278 mijë lekë. Nga biznesi i vogël janë realizuar 62.617 mijë lekë, nga 60.253 mijë lekë që ka qënë plani, ose në masën 103.9%. Gjithsej si numër i subjekteve nga 1240 të planifikuara e kanë shlyer detyrimin e tatim taksave 1148 subjekte, nga të cilat 84 janë biznese të reja. Janë evidentuar 75 subjekte të reja dhe është njoftuar për këtë drejtoria e tatim taksave Berat. Po kështu për këtë vit është shtuar edhe një zë i ri në të ardhurat e bashkisë, ai taksës së tokës bujqësore që i përket rajonit Nr. 4 në Uznovë. Puna e bërë në grupe për mbledhjen e kësaj takse duke shkuar në çdo familje ka bërë që të mblidhen nga kjo taksë 184.000 mijë lekë.


A ka subjekte që nuk i kanë shlyer detyrimet ndaj bashkisë dhe çfarë masash keni marrë dhe do të merrni ndaj tyre?


Nga konsultimet që kemi bërë me policinë bashkiake dhe drejtorin e tatim- taksave z. Arben Velçani, kemi rënë dakort që në bashkëpunim me njëri-tjetrin, të dy institucionet tona të ushtrojnë një kontroll të rreptë për identifikimin e subjekteve dhe më pas shtrëngimin nëpërmjet ligjit  që ato të paguajnë detyrimet ndaj shtetit. Nga numri prej 1240 subjekte nuk e kanë shlyer detyrimin 92 subjekte, prej të cilave 27 prej tyre janë gjobitur me nga 20 mijë lekë të reja secili dhe vazhdon puna për t’i detyruar këto subjekte që në bazë të ligjit të paguajnë detyrimet ndaj bashkisë. Ne nuk duam që t’i mbyllet biznesi askujt, përkundrazi kërkojmë që ato të shtohen por, nga ana tjetër, nuk mund të tolerojmë biznese të paliçensuara që nuk paguajnë detyrimet ndaj bashkisë. Prandaj, në rast se ndonjëri nga keta perfaqësues të biznesit nuk i përgjigjet ligjit, do të kërkojmë mbylljen e ketij biznesi. Po keshtu është ngritur me urdher të kryetarit të bashkise z.F. Nasufi një grup pune për të kontrolluar të gjitha bizneset e reja si dhe subjektet që nuk kanë shlyer detyrimet e vitit 2005 për futjen në rrugë ligjore edhe të ketyre subjekteve me qëllim realizimin në masën 100% të detyrave të ketij viti në të gjitha zërat.

KESH: KONFLIKTI PËR PRONËN LARGON FIRMËN NDËRTUESE

Ka afro 4 muaj që fima spanjolle IBERDOLA ka filluar punën për ndërtimin e një nënstacioni elektrik në afërsi të varrezave të qytetit në lagjen “Murat Çelebi” të qytetit të Beratit. Firma spanjolle IBERDOLA, pasi ka fituar tenderin për ndërtimin e nënstacionit elektrik 110/20 kw, me një vlerë prej 8.983 mijë euro, ka filluar punën në datë 20 korrik të këtij viti për ta përfunduar atë më 29 janar të vitit 2006. Vëndi ku po ngrihet ky nënstacion është pronë e shtetasit Syri Qalliu, të cilit sipas tij i është dorëzuar nga ana e firmës ndërtuese  një dokument për shlyerjen e shumës së lekëve për tokën e marrë nga ana e kësaj firme  në datë 14.11.05. Meqënëse firma ndërtuese IBERDOLA nuk i ka shlyer detyrimin pronarit të tokës Syri Qalliu në datën e paracaktuar, afati i të cilës ka përfunduar dje, ai ka vendosur në hyrje të rrugës që çon në pronën e tij, vend ku po ndërtohet objekti një karton me mbi shkrimin “ Ndalohen punimet! Pronë private”. Vendosja e kësaj parulle që kërkon ndërprerjen e punës nga firma ndërtuese për nënstacionin 110/20 kw, që do të përmirësonte ndjeshëm furnizimin në qytetin e Beratit me energji elektrike, ka ardhur pas bisedës së para disa ditëve që pronari i tokës Qalliu ka bërë me përfaqësuesin e firmës Ronald Beqiraj. Meqënse firma spanjolle IBERDOLA nuk ka qënë e gatshme të shlyejë shumën në lekë për sasinë e tokës së marrë nga ana e saj për ndërtimin e nënstacionit elektrik, përfaqësuesi i firmës z. Beqiraj dhe 35 punëtorët e kësaj firme dje rreth orës 09:00 janë përballur me parrullen, ku kërkohej ndalimi i punimeve dhe me prezencën e pronarit të tokës Syri Qalliu, i cili krahas likuidimit të shumës ka kërkuar edhe çmimin prej 2500 lekë për metër katror dhe jo 300 lekë për metër katror sa ofron firma spanjolle IBERDOLA. Sipas pronarit të tokës S.Qalliu çmimi i tokës ku po ndërtohet nënstacioni elektrik kap vlerën 2500 lekë për metër katror dhe jo vlerën qesharake prej 300 lekë për metër katror dhe se për këtë që po kryet nuk është biseduar më parë me të, por vetëm është lënë një dokument ku përcaktohej afti i shlyerjes për token e marrë dhe vlera e përcaktuar në mënyrë të njëanshme nga ana e përfaqësuesve të firmes”-përfundon z. Qalliu. Përfaqësuesi i firmës z. Roland Beqiraj, pas njohjes me kërkesat të pronarit të tokës Qalliu, është larguar nga vendi i punës së bashku me 35 punëtorët dhe mjetet e punës së firmës spanjolle drejt Tiranës me qëllim shmangien e konfliktit me pronarin e tokës deri në zgjidhjen e problemit nëpërmjet kompromisit midis firmës ndërtuese IBERDOLA dhe pronarit të tokës duke ndërprerë kështu punimet për ngritjen e këtij nënstacioni elektrik, i cili ishte planifikuar të përfundonte në datë 29 janar të vitit 2006.


QYTETI MUZE PA KINEMA 
Ka 15 vjet që beratasit e kanë harruar kinemane. Ndertesa, që dikur shërbente si kinema tashmë është kthyer në një objekt pa funksion. Në ish-kinemanë “13 shtatori”,që nga viti 1990 jo që nuk shikohen filma, por ajo tashmë thuajse po shkon drejt shkatërrimit të plotë për shkak të lënies në mëshirë të fatit të këtij objekti, i cili ndodhet në qendër të qytetit. Objekti ish-kinema “13 Shtatori” është një objekt i përshtatur për shfaqje filmash, komedi, teatre etj. Me një kapacitet prej 700 vendesh mjediset e brendshme të ish-kinemasë thuajse janë shkatërruar tërësisht. Ish-kinemaja, jo që nuk funksionon si e tillë, por ajo që është e patolerueshme është fakti se ky objekt, për të cilin nuk kujdeset askush, po e shëmton çdo ditë e më tepër qytetin muze pasi tashmë ajo po i ngjan një gërmadhe. Sikur mos të mjaftonte mosfunksionimi,  pjesa e jashtme e saj është kthyer në një objekt në fasadat e së cilës shkruhen vetëm zhgarravina, ku bashkë me zhgarravinat jetojnë edhe posterat e ish-kandidatëve për deputetë. Në mjediset e jashtme të saj ajo tashmë kundërrmon era urinë dhe, ndonëse është një objekt me moshë relativisht të re, tani ish-kinemaja është kthyer në një relike dhe të lë përshtypjen e nje objekti që mund t’i shkonte për shtat vetëm qytetit të Kandaharit dhe jo qytetit -muze të Beratit, i cili tashmë pretendon të futet edhe në vlerat e pasurisë ndërkombëtare të kulturës UNESCO.
23 VJET BURG PËR ZARIF BREGUN

Është zhvilluar dje rreth orës 12:00 në gjykatën e faktit të rrethit Berat senca gjyqësore për dhënien e pretencës në ngarkim të shtetasit Zarif Bregu, lindur dhe banues në qytetin Ura-Vajgurore, Berat.Trupi gjykues i kryesuar nga gjyqtari Ibrahim Hoxha, dje në sencën gjyqësore të shqyrtimit të dosjes në ngarkim të shtetasit Z.Bregu ka dëgjuar organin e akuzës të kryesuar nga prokuroria e rrethit, znj.Ermonela Fehlai, e cila pasi ka sjellë përpara trupit gjykues  provat dhe argumentat që fajësojnë shtetasin Zarif Bregu për konsumimin e veprës penale:armëmbajtje pa leje, dëmtim i pronës private, vrasje me paramendim e ngelur në tentative. Pas këtyre akuzave prokurorja e çështjes i  ka kërkuar trupit gjykues dënimin me 23 vjet burg për shtetasin Zarif Bregu.

Ngjarja 
Ngjarja për të cilën gjykohet në mungesë shtetasi Z.Bregu, zë fill në datën 26.10.2004, kur shtetasi Bardhyl Ruçi, po nga qyteti i Ura-Vajgurore dhe pronar i një pike karburanti në këtë qytet, ishte duke udhëtuar për në banesën e tij me makinën tip benz me targa DR 96 69 C,  e blinduar, kur papritur  në shtëpi në afërsi të karburantit të tij është përballur me një breshëri automatiku dhe me plumba të shumtë që i kanë dëmtuar makinën, por fatmirësisht pa marrjeje jete për drejuesin e mjetit. Qënia e blinduar e makinës ka bërë që një pjesë e plumbave të kthehen mbrapsht dhe disa të tjerë që kanë përfunduar brenda makinës të humbasin fuqinë shpuese. Menjëherë pas kësaj në vend ngjarje ka shkuar policia dhe grupi hetimor, të cilët kanë kqyrur vendin e ngjarjes dhe kanë siguruar në cilësinë e provës materiale disa gëzhoja fishekësh të armës automatik kallashnikov që tashmë për shqiptarët konsiderohet edhe si arma “tmerr” për shkak të faktit se kjo armë ka marrë disa jetë njerëzish në Berat dhe në gjithë vendin.
 
Hetimi

Më pas grupi hetimor ka marrë në pyetje dhe ka dëgjuar të dëmtuarin e kësaj ngjarje Bardhyl Ruçi, pronarin e një karburanti të ndodhur në qytetin e Ura-Vajgurore, ku në krah të karburantit të tij ndodhet edhe karburanti i shtetasit Z.Bregu. Mënjeherë për ngjarjen pronari i pikës së karburantit ka akuzuar shtetasin Z.Bregu, duke argumentuar atë me konfliktin për shkak të konkurencës që i akuzuari Bregu kishte me shtetasin B.Ruçi. Policia, pas akuzës që shtetasi Ruçi kishte bërë në adresë të shtetasit Zarif Bregu, ka shkuar menjëherë në banesën e këtij të fundit në Urën-Vajgurore por nuk e ka gjetur atë në banesë. Pasi është përpiluar dosja në ngarkim të shtetasit Zarif Bregu për akuzat armëmbajtje pa leje, dëmtim i pronës private dhe vrasje me paramendim e ngelur në tentative, organi i akuzës i ka kërkuar policisë nëpërmjet një urdhër arresti të nxjerrë prej saj , shoqërimi për në polici të të akuzuarit Z.Bregu, por edhe pse policia ka bërë kërkimin e tij, nuk ka mundur ta gjejë në banesë dhe në qytetin e Urës-Vajgurore, ndaj në dt.04.02.05 prokuroria ka dhënë vendimin e mosgjetjes së shtetasit Bregu për ti hapur rrugë gjykimit të tij në mungesë.Në seancën e zhvilluar dje rreth orës 12:00 në gjykatën e faktit në Berat për dhënien e pretencës  prokurorja e çështjes E.Fehlaj i kërkoi trupit gjykues 23 vjet burg për akuzat e mësipërme në ngarkim të shtetasit Z.Bregu. Trupi gjykues i kryesuar nga I.Hoxha, pasi dëgjoi prokuroren e çështjes, vendosi  të dëgjojë edhe avokatin mbrojtës të shtetasit Z.Bregu në seancën tjetër gjyqësore në dt.01.11.05 për të marrë vendimin përfundimtar gjyqësor në ngarkim të shtetasit Z.Bregu. 

I.L.

Nga 10 orë kufizime të energjisë elektrike në qytete në qarkun e Beratit është ulur në 9 orë ndërprerja e dritave ndërsa në fshat kjo ulje nuk vihet re për shkak të kohëzgjatjes prej 17 orësh.


Sipas drejtorit z. Rezart Isufaj, janë marrë të gjitha masat që subjektet private prodhuese dhe spitalet të kenë energji pa ndërprerje, ndërsa të gjithë subjektet e tjera do t’i nënshtrohen kufizimit, për shkak të situatës në shkallë vendi, pavarësisht se arkëtimet janë në nivele mbi 96% të faturimeve në shkallë qarku, ka thënë ai.
LIROHET NGA DETYRA DREJTORI I SHKOLLËS

Është liriuar nga detyra drejtori ishkollës 8 vjeçare “1 Maj” në qytetin e Beratit Vladimir Dardha. Shkak për lirimin e tij nga detyra është bërë ngjarja e datës 02.11.05 kur drejtori i shkollës V. Dardha ka qëlluar me pëllëmba dhe ka fyer përpara klasës nxënësin e klasës së tetë të kësaj shkolle Klejvi Kullau. Më pas kanë qenë nëxënësi i klasës së tetë , shokë dhe shoqe të tij, të cilët i janë drejtuar organit të policisë Berat, ku janë ankuar për veprimet e kundraligjshme të drejtorit të shkollës së tyre Dardha. Pasi policia ka kryer veprimet proceduriale për këtë ngjarje, ia ka kaluar materialet prokurorisë së rrethit Berat, e cila e ndjek në gjendje të lirë ish-drejtorin e shkollës “1 Maj”. V. Dardha për veprën penale të fyerjes e parashikuar nga neni 119/2 i KP. Pas njohjes me problemin dhe komunikatën për shtyp të policisë drejtori i DRA Berat z.Yzedin Hima ka liruar nga detyra drejtorin e shkollës z. V. Dardha dhe në vend të tij ka emëruar z.Aladin Nallbani, i cili më parë ka qenë mesues e drejtues në këtë shkollë.

VIDHET MAKINA BENZ MERCEDES

Njoftime nga drejtoria e policisë Berat bëjënë të ditur se dje rreth orës 08:00 është konstatuar vjedhja e makinës tip benz mercedez me targa BR 49 41 A me pronarë shtetasin Dhimitraq Bero dhe përdorues shtetasin Thimio Trëndafiliu, banor i lagjes “10 Korriku” të qytetit të Beratit. Makina tip benz mercedes ka qenë e parkuar nga përdoruesi i mjetit Trëndafiliu në rrugën përpara shtëpisë së tij. Në mengjesin e ditës së djeshme, kur përdoruesi i këtij mjeti ka shkuar për të marrë makinën ka parë se ajo nuk ishte në vendin e parkimit dhe pas kësaj përdoruesi I mjetit Trëndafiliu ka njoftuar në komisariatin e policisë Berat, e cila ka kryer veprimet proceduriale dhe po punon për gjetjen e automjetit, identifikimin dhe kapjen e autorëve të vjedhjes.      
OFENDOJNË KRYEBASHKIAKUN SE U PRISHI KASOLLEN

               (Ndiqen në gjendje të lirë autorët)

Në zbatim të vendimit të këshillit bashkiak  për prishen e ndërtimeve pa leje policia bashkiake e qytetit të Poliçanit, e mbështetur dhe nga policia e rendit të këtij qyteti ka ndërmarrë një aksion për lirimin e ambjenteve përreth pallateve të pushtuara nga ndërtimet pa leje.Por jo gjithçka ka shkuar në vijë. Kur fadroma i është drejtuar kasolles së bagëtive të shtetasit Arshin Çeri ,vjeç 62, kasolle të cilën ky shtetas e kishte ngritur në fund të pallatit ku jetonte ai  ka debatuar ashpër me kryetarin e bashkisë së qytetit të Poliçanit z.Adriatik Zotka, duke i kërkuar atij që mos t’i prishë kasollen e bagëtive. Kryebashkiaku Zotka i është drejtuar shtetasit Çeri duke i thënë se nuk mund të tolerojmë që kasollja e bagëtive të ngrihet në katin e parë të pallatit ku jetojnë qytetarët. Por shtetasi  Arshin  Çeri, mbështetur edhe nga 58 vjeçarja Fatime Çeri, e cila gjithashtu nuk e ka dururar dot prishjen e kasolles së bagëtive i janë drejtuar kryetarit të bashkisë me fjalët se Varfëria që ka pllakosur Poliçanin për shkak të papunësisë na detyron që pranë shtëpive tona, edhe pse jemi në pallat, të mbajmë bagëti, pasi Poliçani sot nuk i ngjan me një qyteti por një fshati. Kaq është dashur dhe të dy, Arshini dhe Fatimeja kanë kaluar në fyerje dhe sharje në adresë të kryebashkiakut, fyerje dhe sharje, të cilat kanë qenë shumë të ashpra, gjë që e ka detyruar K/bashkiakun Zotkaj të thërrasë në ndihmë forcat e rendit dhe më pas t’i drejtohet prokurorisë së rrethit Skrapar duke kërkuar ndjekje penale për shtetasit  Arshin Çeri dhe Fatime Çeri. Shtetasit Çeri ndiqen në gjendje të lirë për konsumimin e veprës penale të “fyerje për shkak të detyrës”, parashikuar nga neni 239 i KP.

A.K.

Vonesa dhe nxitimi i një qeverie

Nuk duhet gjykuar per asgje qe nuk eshte provuar. Ky perfundim eshte i vlefshem per gjithçka e per kedo.Te gjykosh nuk do te thote te japesh opinione. Opinioni per nje ngjarje, per  nje fenomen  ka rendesine e tij, por nuk do te thote se eshte i sakte. Gjykimi eshte me i sakte se opinioni.Gjykimi rend pas shkakut.Opinioni perkundrazi shkon pas fjaleve lart  e poshte, deri te shpifja, si burim informacioni. Eshte shpejt akoma  te thuash  se po punon mire apo keq  qeveria  Berisha. Nuk  duhen bere definicione se po ben gafa  apo eshte efektive  qeveria e PD. Ashtu siç eshte shpejt akoma te thuash se ç’po ndodh vertet brenda  PS. Nje gje eshte  e vertet. Te gjithe politikanet shtiren. Shtiren aq  teper sa behen  nganjehere edhe qesharake, aspak serioze, ndonse politika  eshte nje çeshtje serioze. Kjo e ka shpjegimin e saj. Me qellim qe te behet zot, politikani shtiret si sherbyes. Del ne emer te te gjithve. I premton te gjitheve. Shkaqet e deshtimeve  dhe humbjeve nuk i shikon  kurre ne shtepine e tij, por vetem ne  ate te te tjereve. Duke bere  levizje politike te nxituara, me teper  te veshura me nje snobizem politik, i ka çuar  jo pak politikane , te pozites dhe te opozites ne kufijte  e mediokritetit.Eshte e pakuptueshme , fjala vjen, politika e jashteme  e qeverise aktuale ne lidhje me  çeshtjen e statusit te Kosoves. Perse, akoma pa u krijuar mire  qeveria, nxitojme te japim versionin  per nje pavaresi te kushtezuar te Kosoves. Te thuash  pavaresi e kushtezuar, nuk ke thene ndonje gje te re. Nje term i tille  eshte perdorur kohet e fundit, me pare se te deklarohej nga  Ministri yne i  jashtem, nga analiste, politikane  e deri te antare te grupit te kontaktit. Ne diplomaci, zakonisht, kur pikësynon  te arrish diçka, gjithmone  kerkohet, deklarohet,  diçka  me teper se ajo qe ke ndermend te arrish. Çeshtja e statusit te Kosoves nuk eshte detyre e nje partie, e nje qeverie te vetme. Aq me teper çeshtje e nje qeverie te nje vendi  i cili eshte i paperfillshem ne politiken  nderkombetare. Te thuash  “pavaresi e kushtezuar” do te thote   te kerkosh me pak se pavaresia, domethene njelloj siç kerkojne serbet:” me pak se pavaresia dhe me shume se autonomia. ”Ndoshta  do ishte mire ti permbaheshim programit  te PD se: vendosja e statusit te  Kosoves te behej  ne perputhje  me vullnetin e qytetareve te saj per  vetevendosje ne bashkepunim me komunitetin nderkombetar. Dihet se programi i nje partie eshte program dhe se nje parti kur vjen ne pushtet arrin te beje 30%  te atyre gjerave qe ka deklaruar, ka bere  thuhet  shume. Gjithesesi  dihet akoma se  gjerat ne praktike, ne realitet  nuk ndodhin njelloj siç i shkruajme ne program. Pikesepari  programimi i çeshtjes se statusi i Kosoves  eshte  çeshtje e zoterve  te shtepise, e vet kosovareve. Padyshim qe edhe ne kemi pjesen tone, si shtet  çame, por ka te tjera forma e mjete se si mund t’i ndihmohet statusit te Kosoves. Statusit  i ndihmohet  jo duke u nxituar me dhenie deklaratash. Punet e  jashteme te nje vendi  nuk behen me deklarata apo me shperndarje librash qe na i falin te huajt. .Ne qofte se vertet duam te meremi me “pune te jashteme” hajde le te meremi me problemin çam, apo me çeshtjen e pasaportave  diplomatike, 2/3 te te cilave  jana bere te paperdorshme  dhe jane akoma ne qarkullim.”Çeshtja  çame “  eshte  me gjithe mend  nje “lakmues” qe tregon  me se miri  se sa pa kellqe  eshte politika jone  e jashteme. Çeshtja çame “ ka mbetur ne mes te rruges. “Çeshtja  çame “ ka mbetur ne meshire te fatit. Ta reduktosh Çeshtjen  çame  ne çeshtje  pronesie do te thote  ti debosh  per here te  dyte  nga Çameria  qytetaret e asaj  treve. Ndjen  keqardhje  pastaj  kur shikon  ne nje emision  televiziv se si nje qytetar i thjeshte  me origjine nga Çameria  di te argumentoje me mire  se incidenti me Papulias nuk eshte incident, por politike greke, diplomaci greke.. Ai argumentoi ne menyre me bindese se sa disa te tjere “profesioniste”, ne ate emision televiziv. E njejta situate  nxitimi edhe nga Ministrja e Integrimit  kur deklaron per  liberalizim te vizave  per shqiptaret  ne vitin  2006, qe le te habitur  te derguarin e Evropes per integrimin. Zonja ministre  duhet ta dije  te pakten se per te shkuar  deri te liberalizimi i vizave  duhet mjaft  per te bere. Duhen te pakten  nja 14 apo 15 “detyra  shtepie”, te cilat  jane  po aq te veshtira  sa ç’eshte sot kriza energjetike.”Vokacioni perendimor” i nje kombi nuk eshte  çeshtje vetem e  nje partie  apo dhe e qeverise  se saj. Nxitojme dhe njekohesisht vonohemi  ne qeverisje. Nxitojme kur bllokojme anijen  e nje biznesi  te njohur  ne mes te detit. Nxitojme  kur bllokojme  ndertimin e nje “objekti pa leje “ te  Zogu i Zi. Nxitojme  kur shkojme per te kerkuar energji deri ne Ukrainen e larget. Nxitojme, por duhet ta dime  se nxitimi eshte  njekohesiht  edhe vonese. Pa dashur  te fillosh e te gjykosh menjehere, duket se ka nje fare deshire te papermbajtur  per te bere diçka, por me perpara e themi,  pa menduar se e bejme  apo nuk e bejme dot. Me sakte do te thonim se ka nje fare ngutje per t’u dukur se ja  po bejme ndryshim, ne dallim nga qeveria e meparshme socialiste. Nje  snobizem  qe bie menjehere ne sy qysh me emertimet  e reja te ministrive ne forme bombastike: Ministria  e Bujqesise, Ushqimit dhe Mbrojtjes se Konsumatoreve. Ministria e Punes, Perkrahjes Sociale dhe shanseve te barabarta. Emertime nje kilometer te gjata, qe harrohen menjehere  porsa i ke  lexuar. Padyshim nje qeverie i do  pare puna dhe jo guna. Do pare permbajtja  dhe jo forma. Por kur shikon startin e nisjes  se punes  se qeverise Berisha, provon nje shije te hidhur. Qeveria   e krijuar  rishtaz  nuk eshte vetem qeveri e Tiranes  dhe e Durresit. Qeverisja  mund te quhet efektive  kur shtrihet ne te gjithe territorin e republikes. Por çfare nuk te shikon syri! Nje gjendje as mish as peshk e qeverisjes poshte,  ne province, ne prefektura, ne bashki per ato nivele ku  varesia eshte vertikale  nga qendra. Nje gjendje apatike  administrative  qe pret  nga  momenti ne  moment te  levize, te ndryshoje, te zevendesohet nga te tjere. Nje administrate  tipike per nje “republike gjeneratoresh” . Dhe nga ana tjeter, pretendentet  demokrate  dynden  neper zyrat e partise tyre, per te kerkuar pjesen, shperblimin, pas  nje qendrimi  prej   8 vjetesh ne opozite. Disa me te drejte dhe shume te tjere pa të drejte piketojne vendet qe kane deshire te zene.Zyrat e PD  pa perjashtim jane kthyer  ne” zyra pune”, ne plot kuptimin e fjales.Hartohen lista, grisen e pastaj hartohen serish me emra  pa mbarim, me”demokrate  kafenesh”, ne menyre identike si dikur  para 8 vjetesh, kur PS erdhi ne pushtet, dhe” socialistet e bulevardit”  iu turen  karrigeve  te administrates. Per 15 vjet me radhe selite e partive jane vetem zyra pune. Per 15 vjet me radhe  vazhdon  partia shtet. I njejti  mentalitet si ne kohen e monizmit, por te pakten atehere, per hir te se vertetes duhet thene se ruhej  ana formale e te qenurit shtet. Ruhej etiketa e jashteme. Zyrat e punes gjendeshin ne institucione te tjera  jashte  atyre te partise. Fatkeqesisht asgje s’ka  ndryshuar dhe s’ka ndermend te  ndryshoje. Kudo zyrat e PD  jane kthyer  ne vende peligrinazhi, ku te gjithe shkojne  e “falen”. Te gjithe shkojne, shikojne, degjojne se ç’behet. Ne zyrat e PD ka” plasur  peshku”.Konkurenca e vlerave  ka kohe qe eshte harruar. Ajo eshte zevendesuar me “uften e berrylave”. Sot konkurenca e vlerave  eshte baras me  konkurence klanesh, grupesh  qe ndarjen  e posteve administrative  e kuptojne  thjesht si   “ndarje  te kokërrave  te fikut”. “ Pa e ekzagjeruar, zyrat e PD i ngjajne  jo selive ku prodhohen ide, alternativa , behen projektet e se ardhmes, por  vendeve ku vellai interesohet per “ flete pune” per motren, burri per gruan, xhaxhai per nipin dhe mbesen. Nje nepotizem  fare hapur, me brire ne balle. Qendrimi ne pritje i socialisteve  per te lene postet, vonesa e PD  ne qender  per te vepruar dhe nepotizmi  i shfrenuar qe rrezikon  perseri administraten  ka koston e vet te shthurjes, te humbjes se kohes. Berisha  nuk duhet te beje  te njejtat gabime  dhe aq me shume kur nuk i korrigjon ato. Perndryshe ky do te quhej  me te vertete gabim. Berisha nuk mund t’i kenaqe  te gjithe njerëzit e tij. Berisha duhet te kenaqe vetem ata qe e meritojne.Vetem keshtu  dhe ata qe jane shume larg tij do te afrohen. KOP-i, i cili  nuk sherben  me per orientim politikash, por per  politikberje, keshilltaret  liberaldemokrate qe kane blinduar Kryeministrin, tani me ardhjen e PD ne  pushtet, nuk duhet te jene si ai njeriu dhe qe e ka çdo njeri, i cili ushqen  ne vetvete nje ender sekrete qe nuk eshte miresi, qe nuk eshte profesionalizem, por nje deshire  e shfrenuar kenaqesie, egoizmi, pushteti. Dihet  se pushteti, karriket,  postet me te embla  per politikanin jane ato  qe vine pa i kerkuar. Kopistet  dhe liberaldemokratet  te porsadale nga shkollat  e paten kete pivilegj. Mirëpotani qeverisja e vendit nuk shikohet me  nga stoli, apo  nga shkallet e stadiumit. Ata tashme jane futur vete ne loje  dhe te tjeret po i shikojne se dine  apo nuk dine te qeverisin. Te katapultuarit e PD mund te jene  shkencetare te shkelqyer, teoriciene kalibri, por rasti Shqiperi nuk eshte as laborator  eksperimentesh, as edhe auditor universieti. Shqiptaret  presin mireqenie. Mireqenia  nuk vjen duke ulur taksat vetem, por  duke zbatuar ligjin,  duke qene i pergjegjshem, duke bere politika punesimi. Nuk mjafton te thuash “shtet social”, ide kjo e hedhur ne treg edhe nga PD. Qe te jete social  nje vend duhet te kete  ne dispozicion  mjete te nevojshme buxhetore. Cila qeveri eshte me sociale? Ajo qe te jepe asistence, apo ajo qe te jepe pune? Deri me sot  qeverite ne Shqiperi  nuk kane bere as te paren, as te dyten. I perket llumit kur ja le fajin te tjereve. Je ne rruge  te mbare po qe se bene pergjegjes veten tende. Por  i urti s’bene fajtor as veten dhe as te tjeret. Ketu  duhen kerkuar shkaqet e asaj te keqe qe na lakohet para e prapa e qe s’po na ndahet dhe qe quhet korrupsion. Korrupsioni, si prishje, kalbje, qelbje e institucioneve te shtetit nuk eshte fenomen vetem shqiptar. Ai nuk ka lindur ne Shqiperi. Fjala korrupsion ka qene perdorur te greket e lashte  qe para 2000 vjetesh. Nuk bejme ndonje zbulim  te madh  kur themi  se jemi vendi me i korruptuar i Evropes. Edhe vendet   qe renditen te para  kunder korrupsionit, kane  perseri  korrupsion. Korrupsioni  eshte  i perbotshem. Ka qene i perhershem,  por ne Shqiperi  ai eshte pompuar  aq tmershem  sikur te ishte “lopa e çmendur” apo “ gripi ishpendeve”. Pa dashur  te beje apologji, korrupsionit  i duhen gjetur shkaqet.  Ai eshte konkret dhe duhet pare me realizem. Realiteti eshte se ne jemi nje vend i varfer. Nuk ka virtut qe varferia nuk e shkaterron. Nevoja e bene nje njeri  te ndershem zuzar. Ana tjeter, ndryshimi  i sistemit. Ndoshta ka qene me dobishme qe shqiptaret te shkonin ne rrugen  e te keqes, te turpit, dhe te liberalitetit se sa ne rrugen e frikes. Megjithate kjo nuk do te thote  t’i dorezohesh korrupsionit. Starti  i korrupsionit fillon nga administrata, cilesite morale  dhe humane  te se ciles as qe nuk shikohen fare. Te jesh  marre me blerje dhe shitje votash gjate zgjedhjeve dhe te sigurosh  nje vend pune ne administrate,  do te thote se je i kualifikuar  per korupsion. Te gjithe nga pak kontribuojme per lulezimin e tij. Qe nga qytetari i  thjeshte  qe s’paguan faturat e KESH-ite deri te politikanet qe bejne trafik deputetesh, te gjithe jemi pergjegjes. Korrupsioni nuk luftohet me kamera te fshehta, gazetare spiune, as me qarkore ministri. Ka nje kod pune  per ate qe punon ne institucionet shteterore. Ai nuk zbatohet. Kerkohet me te madhe te plotesohet vakumi ligjor, kur ne te vertet  ligjet jane, por nuk zbatohen. Cili  nga nenpunesit e shtetit  eshte paralajmeruar, gjobitur, perjashtuar nga puna  per shkelje te rregullave, me perjashtim  te ca policeve,  ndonje drejtuesi shkolle  kohet e fundit? Kodi i punes  parashikon paralajmerimin  per perjashtim nga puna. Kodi i punes  e parashikon gjobitjen. Kodi i punes  se fundi e parashikon largimin nga puna   kur punonjesit e shtetit  shkelin  rregullat e administrates.  Fjalet e zgjuara dhe pamjet e besueshme  rralle dalin te jene efikase. Atehere ke duhet te besojme?               
Anastas Pjetri

Duke dëgjuar parlamentin

Duke dëgjuar parlamentin të diskutonin për korrupsionin, m’u kujtua një bisedë midis një hajduti dhe një polici:


*


- Këtë radhë nuk më shpëton dot. Të kapa me presh në dorë.


- Ç’ të gënjen mendja! E ç’presh është ky? Ti thua se më ke kapur, por jam unë ai që të kam kapur ty. Eja takojmë ata të drejtësisë. Ti jep provat e tua, unë të jap kundërprovat e mia. Dhe ke për të parë se jam unë, hajduti, që kam për të dalë i palagur dhe ti ke për të mbetur me gisht në gojë.


Dhe dolën para njeriut të drejtësisë.


Ky burrë i ulur rënd-rënd në karrigen e tij zyrtare, vendosi t’i dëgjojë.


- Ti je hajdut,- i thoshte polici.


- S’tështë e vërtetë, s’ke prova. Çfarë kam vjedhur. Thuaje me emër. Se vjedhja ka një emër. 


- Kam. Dosja ja tek është. Këtu i ke të gjitha.


- Ato janë shpifje. Dorëzoja këtij burri që po na dëgjon. Po ti vetëm sa më quan mua hajdut dhe ç’kam vjedhur nuk e thua. Kërkon vetëm të më diskreditosh, se unë jam sot në opozitë, kurse  ti ke pushtetin, je në pozitë.


Njeriu i drejtësisë i dëgjoi sa i dëgjoi dhe e zuri gjumi.


Kur u kujtuan të dy, akuzuesi dhe i akuzuari, e kuptuan se debati i tyre kishte qenë i kotë.


I kthehet hajduti policit:


- A nuk të thashë që s’ke për të fituar gjë?

- Ke të drejtë, me këta njerëz të drejtësisë që vetëm dëgjojnë dhe flenë gjumë, s’kam për të fituar gjë. Por ke për ta parë! Hajdutllëku yt një ditë ka për të marrë fund. Kanë për të qenë të tjerë gjyqtarë ata që kanë për t’i vënë prangat.

- E sheh? Me forcën e pushtetit këkon të ndërhysh edhe në pushtetin e pavarur të drejtësisë! Po unë kam për ta ngritur zërin. Dhe në s’më dëgjofsh ti, do të më dëgjojnë të tjerët. Dhe me zhurmën që do të bëj, askush s’ka për t’ia nxjerrë petët vjedhjes sime. Ajo ka për të mbetur sërish jetime, siç kanë mbetur edhe vjedhjet e hajdutëve të tjerë edhe më të mëdhenj nga unë.

Agim Mehqemeja

Dikush nga lart premton, apo dikush nga poshtë nuk zbaton

Problemin e dritave po e ndjekim me shqetësim. I njohim dhe i vlerësojmë përpjekjet e qeverisë për ta zbutur sado pak këtë krizë energjitike. 

Kemi mbetur para ekranit të televizorit dhe ndjekim me vëmendje njoftimet nga drejtuesit e Kesh-it dhe perfaqësuesit e qeverisë dhe na vjen mirë kur dëgjojmë fjalën e tyre se duke filluar nga e hëna që sapo lamë pas, kufizimet do të zbresin 50-40 %.

Pritëm të hënën. Kufizimi qëndroi në të njëjtat kuota: 11 orë e gjysmë. Ditën e martë, në disa zona të qytetit dritat na erdhën në orën katër, pra kufizimi na u shkurtua me 1 orë. E po, thamë, të mërkurën e tutje gjendja do të jetë më ndryshe. Por  nuk ndodhi kështu. Ndërprerja u kthye në kuotën e mëparshme: 11 orë e gjysëm, por vetëm me një ndryshim, na u copëtua edhe më tepër dhe diçka na u shtua: dritat na erdhën më 4 e një çerek, na u ndërprenë në orën 6 dhe na erdhën sërish në orën 8.

Nuk e kuptojmë këtë kontradiktë midis fjalës së premtuar të qeverisë për uljen e ndërprerjes së dritave në 50-40 % dhe drejtorisë së Kesh-it?

Mos vallë kjo bëhet me qëllim?

Qeveria demokratike premton, drejtorët e Kesh-it që janë zëdhënës të Partisë Socialiste, zbatojnë urdhërat e partisë së tyre për të nxitur urrejtjen dhe pakënaqësinë në popull? Apo edhe këta të fundit s’kanë faj?

Kërkojmë nga qeveria të mos bëjë premtime në erë. Le ta bëjë realitet uljen e kufizimeve dhe populli e merr vesh vetë ndryshimin, pa qenë nevoja për deklarata.  

Ndryshe le të presë pasojat.

Nëse faji është i drejtorive të Kesh-it, është po në dorë të saj për ta ndrequr këtë punë.

Mbetemi në shpresën se midis premtimit të qeverisë dhe realitetit të ketë një përputhje. 

Nëse qeveria ende nuk e ka këtë mndësi, le t’ia bëjë të qartë popullit dhe populli le të mbetet në pritje të kapërcimit të kësaj krize të ardjhur jo për faj të saj, por të mbartur peshqesh nga qeveria e mëparshme.

Lajmëtari

Rrjedhja!
Ikje, ike, arrati masive drejt tokës së premtuar, largim nga sytë këmbët të dhimbshëm, që shpreh sa trishtim aq keqardhje për ata të mërguarit, për gjithë ç’lënë pas. Çapiten udhëve të botës me shpresë se një ditë do flakin tej, në skutat e harresës të djeshmen, të sotmen, vuajtjet, varfërinë, që nesër fëmijët të mos shijojnë hidhësinë e fatit të brezave të sotëm.


Nuk u rreshtin lotët nënave, grave e motrave, aq shumë dhimbje është grumbulluar e përditë grumbullohet e bëhet mal në zemrat e tyre dhe të vendit ku prej shekujsh janë autoktonë. Shumë kanë ikur e pak janë kthyer nga ky mërgim i  mallkuar. Shkretëtirë në fshatra të tëra në mbarë vendin, shtëpi të boshatisura e masive të tëra të lëna në mëshirë të fatit. Migron krahu i punës, migron edhe truri i kombit, derdhen lumë e fare lirë shiten për të tjerët aq sa e shohin veten të denigruar e përbuzur jo për vlerat, por vetëm për kënaqësinë e pamasë që shijojnë shfrytëzuesit e tyre, ndaj s’i lënë që s’i lënë të bëjnë ondi e prokopi. Një ekonomist i lartë gatuan llaç   e transporton  tulla gjithë  ditën, një agronom me përvojë të gjatë pune shërben argat te fermeri pa një klasë shkollë, mësuesi a filozofi të papërfillur si të dobët për punë krahu shpërblim i padenjë për profesionin e nderuar në vend të vet. Shqiptarët nevoja i ka mësuar të mos thonë kurrë jo, përherë të gatshëm të përballen me cilindo e çfarëdo lloj pune që u del përpara, mjafton të punojnë, të mbijetojnë. Habiten punëdhënësit me duart e arta të mjeshtrave shqiptarë në të gjitha profesionet që u thyejnë krenarinë, e shohin veten inferiorë e nuk duan kurrësesi ta pranojnë këtë epërsi të dukshme, shfaqje e intelektit të një kombi.


Fëmijtë e emigrantëve kudo e në të gjitha kategoritë e shkollave lënë gjurmë, nderojnë familjet, veten, kombin që përfaqësojnë denjësisht në të katër anët e rruzullit tokësor, ku tallazet e jetës i kanë hedhur. Përkëdheli sedre, kënaqësi që të mban me shpresë, me një shpresë të largët e të vakët.


Ambientimi  me jetën e kushtet aktuale nxitin këndvështrime të tjera te brezat në rritje e sidomos tek ata që në moshë minore janë larguar nga vendlindja. Më të rriturit, duan s’duan, edhe pse kanë shumë mall për vendin e vet, qëndrojnë të lidhur pas fëmijëve e të rrallë janë ata që marrin rrugën e kthimit. Një fjalë e urtë e popullit tonë thotë: “Guri i rëndë në vend të vet”, shprehje e filozofisë së lidhjes ngushtë me tokën mëmë. Për shekuj me radhë emigrimi, plagë e pashërueshme, ka sjellë dhimbje, arkivole jetësh të mbyllura me shpresa të thyera në mes, pak para, më pak gëzim.


Tashmë është qartësuar më së miri ideja e pasurimit në tokë të huaj  kur ne derdhim pa kursim djersë për pesë para e të tjerët vijnë e mbledhin frutet e begata të vendit tonë, mbushin xhepat me fitime në norma  shumë herë më të larta nga sa sjellin investimet në vende të tjera. Kjo tokë e palëvruar për biznesin e huaj është Eden,  për ne ende është larg ta kuptojmë e sjellim të mira e begati transformuese, nxitëse të prodhimit e garanci të së ardhmes.


Ajo që më shumë bie në sy është tkurrja masive e krahut të punës, bjerrja drastike e forcave prodhuese, anemia e gjatë e zhvillimit të prodhimit, stanjacione e rënie e përgjithshme e ritmeve të zhvillimit të ekonomisë kombëtare e të asaj individuale, polaritet i theksuar dhe i pashmangshëm i shoqërisë, dukuri këto, pasojat e të cilave vendi e kombi do t’i përjetojë gjatë.


Është për të ardhur keq që shteti në vend të rolit të rregullatorit, të të interesuarit për zhvillimin ekonomiko-social të vendit qëndron pasiv e nuk stimulon futjen e zhvillimin e investimeve të kapitalit vendas.


Te ne është më lehtë të investojë një i huaj edhe pse dikton kushte jo favorizuese, me normë shumë të lartë fitimi se sa një biznesmen vendas që duhet të kapërcejë barriera të tëra deri sa të fitojë ose të tërhiqet e të ikë duke marrë me vete ëndërra, dëshira të parealizuara. Raste ka plot, por më i  thekshmi është fakti që raporti midis investimeve të kapitalit të huaj me atë vendas është në disproporicion tepër të lartë. Besueshmëria i ka lënë vendin zhgënjimit.


Kontradiktat në mendësi sjellin pasoja në ekonomi e për më tepër i presin  rrugën ritmeve të zhvillimit të vendit, integrimit drejt ekonomisë së tregut. Produkti shoqëror vendas për nga vlerat dhe cilësia qëndrojnë shumë më lartë nga ai i importit, por, futja në treg me shumicë e pa doganë asfikson prodhuesin vendas, ndaj ndryshimi i kursit të qeverisjes është domosdoshmëri që dikton koha, nëse ka vullnet të mirë për të çuar vendin përpara.


Konkurrenca e heshtur midis kapitaleve nuk harmonizohet për sa kohë midis tyre ekziston përçmimi dhe dyshimi, për aq kohë sa korrupsioni në pushtet t’ia lërë vendin besueshmërisë reciproke pushtet-komunitet, zgjuarësisë, largpamësisë dhe aftësisë për të menazhuar situatat social-ekonomike të vendit e të shoqërisë me politika të mirëstudiuara e me afate të përcaktuara kohore, efektivitet ekonomik në  koeficientët më të pranueshme për të gjithë komunitetin. Anemia totale që ka përfshirë  vendin dhe shoqërinë është një e keqe së cilës është vështirë t’i presësh rrugën.


Zoti nuk ka dëshirë t’i bëjë vetë të gjitha për të mos e privuar njeriun nga vullneti i lirë për të vetvendosur dhe për të ecur me kurajo drejt lavdisë që e pret. Kapëcimi i barrierave, penguese, bëhet me urënlidhëse shtet-komunitet, nëse duam vërtet të bëjmë shtet, pa harruar asnjëherë nevojën për mbështetje të komunitarëve që jetojnë në territorin e një shteti ku një qeveri ushtron pushtetin!

Namik Gjoni

Pas 6 vjetësh mori atë që  donin t’ia vidhnin

Ishte 5 marsi i vitit 1999 kur një skizofren shkaktoi jo pak, 7 viktima në Beratin që po mundohej të harronte ngjarjet e zeza të vitit të zi 1997. Pas vrasjes së dy policëve në postobllokun e Poshnjes dhe pas ekzekutimit pa asnjë shkak të një shoferi të një furgoni, krimineli bashkë me dy persona të tjerë, të marrë forcërisht për të shpëtuar nga ndjekja e forcave  speciale të ardhura nga Tirana, futet me forcë në shtëpinë e fshatarit Belul Dervishi në Pobrat,  gruas të të cilit i merr nga krahët vajzën e vogël 17 muajshe, Jonadën.


Këtë manovër krimineli e bën për të penguar policinë, që të qëllonte në drejtim të tij. Pasi kishin bërë një seri shkëmbimesh plumbash të rrethuarit, sidomos  kapua i tyre Polovina, bije dakord  që të dorëzohet. Ndërsa  ai po dilte nga shtëpia për në oborr, policia duke mos i besuar se e kishte me tërë mend aktin e dorëzimit, një snajper i policisë qëllon në drejtim të kriminelit, i cili për fat të keq të vogëlushes  e lëviz atë dhe plumbat e policit kapin pa dashur dhe vogëlushen në këmbën e njomë, të cilën ia thërrmojnë krejtësisht nga gjuri dhe  poshtë, përpos plagëve të tjera të shumta. Tani vajza e vogël do të jetonte pa këmbë (njërën nga të dyja), po qe se do t’i mbijetonte  plagëve. Me interesimin e shtetit për viktimën e vet dhe me kujdesin e mjekëve tanë të mirë të spitalit ushtarak Jonada i shpëtoi vdekjes, por jo invaliditetit të përjetshëm të saj, që do ta privonte nga jeta normale, invaliditet  ky që nuk do ta lejonte të bëhej një atlete e mirë, një valltare e mirë, apo gjithçka tjetër, që mund të kishte dëshirë a prirje ky fëmijë. Për t’u  integruar sadopak në jetën e Jonadës do t’i duhej që të vinte kohë pas kohe protezë në këmbën e djathtë. Një protezë  e tillë mund të vihej vetëm në një spital në Itali, por për të shkuar atje duheshin shumë para, gjë që familja Dervishi  nuk i kishte. Fillimisht ai ia vendosi këtë protezë, por duhej që personi i dëmtuar të zhdëmtohej materialisht për sakatllëkun (invaliditetin e përjetshëm), që i shakktuan. Ish-ministrja e rendit dhe qeveria socialsite, të tërë kryeministrat, e ministrat e rendit që drejtuan vendin dhe ministrinë nuk pranuan që të shlyenin “borxhin”, që i kishin familjes Dervishi, e në radhë të parë Jonadës së vogël. Megjithëse i kishte fituar tërë gjyqet e bëra me ministrinë e rendit, sepse  qe ajo shkaktarja e dëmtimit të saj, nuk ia dhanë që nuk ia dhanë kurrë paratë që i takonin për dëmin, por më shumë për të vazhduar ndërhyrjet ortopedike jashtë shtetit, në një klinikë të specializuar. Ndërsa vetë ish-pushtetarët dërgonin fëmijtë e tyre për t’u kuruar dhe nga bajamet, nuk i jepnin paratë kësaj fëmije  që e gjymtuan për jetë. Asnjeri nga ministrat që nga 1999 deri para 3 korrikut, nuk e zbatoi urdhërin apo vendimin e gjykatave, paçka se në ministrinë e tyre bëhej kërdia duke vjedhur që nga lekët e pasaportave e deri te lekët e këmishave e karburanteve, ndërsa për viktimën e tyre, nuk hiqnin mënjanë paratë, që asaj i takonin  ligjërisht. U desh vota e vendimi i sovranit më 3 korrik, që ata që e vodhën dhe e ropën këtë vend deri ditët e fundit të qeverisjes (kujtoni shpërdorimin e ujit të hidrocentraleve), gjë që ua ka thënë jo vetëm ish-drejtuesi i KESH-it Dritan Prifti, por dhe FMN dhe B. Botërore, të zbatohej ligji. Me ndryshimet në   ministrinë e rendit, me formimin e Ministrisë së Brendshme, drejtuesit e rinj me në krye Ministrin Sokol  Olldashi, jo vetëm që njohën “borxhin”, por me një korrektesë për t’u patur zili, bënë të mundur që zyra e përmbarimit të “detyrojë” arkën e Ministrisë së Brendshme që të shlyejë pas 6 vjetësh atë që duhet ta kishin bërë prej kohësh. Familjarët e Jonadës, si Beluli, si nëna e saj Mirjeta, por më shumë Jonada vetë, falënderojnë ata që bënë të mundur lehtësimin e gjendjes së tyre ekonomike, e të mendojnë për kurimin e mëtejshëm të vajzës së tyre, e cila tani vazhdon klasën e parë në shkollën “Ylli i mëngjesit”. Mësuesja e saj dhe drejtoresha motër Maria, thonë fjalët më të mira për këtë vajzë, që po të kishte qenë pa probleme fizike, mungesa e këmbës, ashtu siç është e dalluar në mësime, do të ishte një sportiste e shkëlqyer. Me temperamentin e saj sanguin Jonada dhe tani u jep  udhë ëndrrave të saja për të  qenë njëlloj si shoqete e saja. Veprimi i ministrisë, për të njohur e për të shlyer detyriemt kundrejt qytetarëve, tregon seriozitetin e shtetit që po fillon të ngrihet nga ku e kishin katandisur hajdutët shtetin që udhëhiqej nga hajdutët me imunitet. Këtë e tregojnë kontrollet e shtetit, që ka bërë e po bën KLSH në çdo ministri. Sa të kalojë ky ngërç që shkaktuan qëllimisht hajdutët që ikën, atëherë kemi për të parë se si do të ndahet shapi nga sheqeri. Vërtetë që kjo errësirë e “dhuruar” nga socialistët na vonoi ca, por s’ka gjë. Më mirë vonë se kurrë.

Bujar Orizaj

Mjediset lulishtore mund dhe duhen të mbahen më mirë

Spitali rajonal i Beratit është një nga më të mirët në vend. Kjo falë jo vetëm investimeve të huaja që janë bërë, por dhe kulturës dhe kujdesit të personelit shëndetësor që punon këtu, duke filluar nga sanitarët, e deri te infermierët, mjekët dhe drejtuesit e spitalit. 


Çfarë nuk shkon në këtë spital?


Problemit të ndalimit të pirjes së duhanit, kemi thënë se do t’i kthehemi pas vitit 2005. Sot do të ndalemi te mjediset e jashtme, kryesisht te mjediset e gjelbëruara, për të cilat do thënë se është bërë një punë e mirë me sistemimin e parcelave, por që lënë për të dëshiruar shumë për t’u quajtur lulishte. Përpos bordurave kufizuese dhe tek-tuk të ndonjë luleje në anët e bordurës, tjetër gjë nuk të shikon syri. Ndërsa me shumicë shikon qeska të hedhura nga pacientët apo njerëz që vizitojnë të afërmit e tyre, apo i sjell era nga mjediset e banuara. Këto nuk i vërteton dot kush. Një gjë është e vërtetë, këto letra, qeska, por dhe pambuqe e mbetje ushqimore, kryesisht mbeturina frutash, nëpër lulishten ballore i has me shumicë, por më shumë i shikon dhe nën dritaret e prapme të ndërtesës së spitalit. Herë pas here kemi parë që punonjësit e spitalit bëjnë aksione për të mbledhur letrat e qeskat e hedhura nga dritaret gjë që nuk duhet të ndodhë. Për këtë nuk e ka fajin as drejtoria e as personeli, por në radhë të parë mungesa e kulturës qytetare e pacientëve dhe të afërmve të tyre. Prandaj, del për detyrë që kontrolli për personat që prishin kulturën mjedisore të merren masa, një herë duke i lajmëruar dhe pastaj duke i gjobitur për shkelje të rregullores së spitalit. 

Një problem tjetër është edhe ai i heqjes së konteniereve të hedhurinave spitalore, ku çdo mëngjes gjen shishe, kuti ambalazhi, shishe serumi, fasho ndërrim plagësh, pambuqe, por nuk mungojnë as kanaçet alumini të birrës, të koka-kolës apo të pepsit. E keqja e kësaj pune është se, ndërsa sanitarët i hedhin mbeturiant çdo mëngjes , drekë apo darkë nëpër kantoniere, pas një ore vijnë “minjtë” e kazaneve dhe i bëjnë inventarin me radhë çdo kazani. Më e keqja është se ata nuk përdorin  asnjë lloj mbrojtjeje për vete, dhe më keq akoma nxjerrin jashtë kazaneve ç’t’u zërë dora, deri sa të gjejnë copën e bukës, kanaçen apo qeskën me mbeturina ushqimore. Kusurin e derdhin jashtë kazaneve, sikur nuk i ka hedhur kërrkush brenda, por ka gjetur rrugën më të shkurtër. Këtyre fëmijëve, që gërmojnë nëpër plehra, u duhet prerë rruga. E mira është të mos lejohen fare të gërmojnë nëpër plehra, por më e fundit të këshillohen që të mos i nxjerrin jashtë kazaneve mbeturinat. Kjo mund dhe duhet të bëhet. Dihet koha kur ata vijnë dhe “inspektojnë” kazanet. Të kapen e të këshillohen, në radhë të parë për të mirën e tyre dhe pastaj më kryesorja të mos ndotin mjedisin e pastruar. Është gjynah dhe turp që një institucion i bukur dhe i mbajtur mirë brenda, të lërë shije të keqe në fillim sapo hyn. Nikoqirja e mirë njihet në  dy mjedise. I pari, është oborri dhe e dyta, është banjoja. Për to do të flasim radhën tjetër, të paktën  nëse e lexojnë gazetën “Lajmëtari” të mos thonë se nuk u kishte shkuar mendja që dhe tualetet, duhen të jenë e të mbahen pastër. 

Një merak tjetër  që kam si qytetar, por dhe si njeri i medias, është se në tërë këto mjedise të brendshme apo të jashtme, mungojnë veprat artistike, të përgjithshme apo specifike. A nuk do të ishte mirë që në mjediset e lulishteve të ishin 2, 3, 4 apo pse jo dhe 5 buste të mjekëve më të vjetër e më të shquar të spitalit, që i kanë shëbyer këtij populli ditën dhe natën? Buste të tilla apo portrete të pikturuara të tyre mund të vendosen edhe në hyrje të çdo pavioni, sipas speciaslitëve. Lekët gjenden kollaj. Mënyra e parë, mjekët e çdo specialiteti dhe infermierët e reparteve përkatëse të kontribuojnë vetë një pjesë të fondit që duhet. Një pjesë mund dhe duhet ta mbledhin shoqatat qytetare që janë ngritur, por dhe piktorët e skulptorët beratas nuk do të rrinë pa kontribuar, përpos që dhe bashkia duhet të japë pjesën e saj. Ne kemi figura të shquara në mjekësi që kanë lënë emër të mirë si njerëz dhe si specialsitë. Është detyra e kolegëve në radhë të parë, por dhe e qytetarëve që t’i vlerësojnë këto figura që t’i njohë kushdo që shkon në spital.

Po trupa e estradës sonë ku ishte?!
Në qytetin e Vlorës nga data 18.11.2005 deri më datë 22.11.2005 u zhvilluan ditët e humorit shqiptar. Pra, nga e premtja deri të mërkurën vlonjatët u gajasën së qeshuri me humorin e bukur shqiptar, të servirur nga estradat e 10 qyteteve tona. Konkretisht, konkuruan estrada e Elbasanit, e Sarandës, e Fierit, e Peshkopisë, Akademia e Arteve Tiranë, trupa e varietesë së Durrësit, trupa humoristike “Tirana TV”, teatri   i varietesë Shkodër, teatri i varietesë Korçë, estrada e Vlorës, gjithashtu dhe teatri i varietesë së Vlorës, ditën e fundit si  shfaqje përshëndetëse. Për fat të keq në programet e afishuara në mediat e shkruara, emri i trupit të teatrit tonë të estradës nuk dukej gjëkundi! Çudi! Ne kemi  autorë shumë të mirë, kemi për fat në qytetin tonë një nga humoristët më me emër  të skenës dhe ekranit, kemi aktorë të tjerë të talentuar, përse vallë këta nuk morën pjesë?! Drejtori i ri i këtij institucioni nëpër faqet e shtypit  ka ditë që shpalos ide e plane se si mund  të ecë përpara jo vetëm jeta kulturore, për të cilën duhet të ndihmojnë për t’u gjallëruar jeta në këtë institucion. Vallë a e dinte drejtori dhe aktorët e kësaj trupe se do të organizohej kjo veprimtari në Vlorë? A ishin lajmëruar nga ministria për këtë veprimtari? Nëse po, atëherë përse trupa jonë nuk mori pjesë në këtë aktivitet? Drejtori i këtij institucioni duhet të japë shpjegime se sa vetë paguhen në këtë institucion si aktorë, skenografë, punëtorë skene, mirëmbajtës, pastrues, muzikantë, regjisorë, me një fjalë sa vetë marrin rrogën çdo 15 ditësh nga taksat e qytetarëve beratas? Kemi kohë që nuk kemi parë një shfaqje për të qenë, një shfaqje si dikur, me skeçe e kuplete, me parodi, me këngë e valle. Shfaqjet me barcoleta, nuk janë shfaqje. Janë për të kaluar radhën e për të marrë rrogën. Shpresoj se drejtori i qendrës kulturore, z. Kadri Kuka, këtë herë duhet të shpjegohet për sa thamë më lart. Të dimë se sa  vetë paguhen në këtë ndërtesë dhe përse paguhen, por pa harruar të na sqarojë se përse nuk u mor pjesë në këtë aktivitet, që për nga emërtimi duket se është mbarëkombëtar dhe më i  rëndësishëm. 

Në përfundim, dua të them dhe ti jap të drejtë znj. Pavlina Roço,aktore e shquar e ish-estradës së famshme të Beratit, kur pyeti gazetaren simpatike dhe punëtore për ta patur zili, Efti Mboqe: “Pse ka estradë Berati?” Dhe unë pyes z. drejtor: “A ka estradë Berati?!”

Një studim i Evlia Çelebiut mbi qytetin dhe kështjellën e Beratit

Perkthimi nga origjinali ne gjuhen turke paraprihet nga  titulli “Shpjegime mbi qytetin e madh te  Beratit, qendra e luftrave fetare, me keshtjelle, kopshte paraisore.” Qe ne paragrafin e pare ndihet perqendrimi ne dhenien ne formen me te plote te atyre hollesive te domosdoshme, te cilat ne perkthimin e meparshem jane neglizhuar si dhe sjelljen e shqiperimit ne nje fjalor qe te le nje shije teper te kendeshme.


“Sipas thenieve te historianeve latine, kjo fortese eshte ndertuar nga …dhe duke kaluar nga nje shtet ne nje shtet tjeter me ne fund ne vitin 1481 (vereni kete hollesi, e cila nuk gjendet ne perkthimet e meparshme). Ne kohen e alifetit te Sulltan Bajazitit, kryekomandanti  Gjedik Ahmet Pashaj i madh, e pushtoi nga dora e Shqiptareve, Rumeve dhe Frengut Venecian”


Po nuk do te ndalemi ne ndryshimet krahasuese nga variantet e meparshem, te cilat i verejtem me siper, por ne kapitullin pasonjes qe paraqet nje numert shenimesh qe e kapercejne dhe pasurojne informacionin qe jep origjinali. Ky kapitull, ne fakt, perben pjesen me interesante dhe kontributin shkencor te perkthyesit, sepse shpesh keto shenime apo shpjegime ne fakt perbejne studime e analiza te mirefillta dhe te hollesishme, aq te nevojshme per te na futur ne ate atmosfere dhe per te marre informacione te shumellojshme per  kohen.


Por duke kaluar nga shenimi ne shenim do te prekim nje pjese te ketyre verejtjeve sipas renditjes ne tekst dhe jo sipas çeshtjeve qe trajtojne, pa i grupuar, duke i perzgjedhur pa u konsumuar interesin lexuesve per ta kerkuar neqoftese ndonjehere do te realizohet me ne fund botimi i ketij perkthimi.


Ne nje  nga shenimet  e fillimit marrim informacion per  zaptimin e keshtjelles prej turqve qe ka ngjare ne vitin 1481. Eshte saktesimi i pare qe ne perkthimet e meparshme percaktohej si ‘‘ne kohet e vjetra’’, dhe se prane forcave te tjera ne krahe te shqiptareve ndodheshin dhe ato te Dukatit te Venedikut.


Me poshte ne tekst njihemi me Beratin si qendra administrative e Sanxhakut te Vlores. Ketu Dr. Samimi ndalet ne nje numer sqarimesh per te na dhene njohuri te hollesishme per sistemin e administrimit ne tokat e pushtuara nga Sulltani, i cili ketu ishte zevendesi, hija e perendise. Sqarimet kane te bejne me sistemin oriental te matjes se distancave  me paret, vleren e perpjestuar te tyre, sistemin administrativ e financiar, detyrimet, obligimet ushtarake e financiare. Te gjitha keto informacione, megjithese ne krahasim me perkthimet e meparshme jane vertete  me narrative, por teper te hollesishme, te vyera qe sqarojne keqkuptime thelbesore te te parave me origjinalin. Ne perkthimin e S.Vuçiternit, ku Çelebiu levdon ushtaret shqiptare, thuhet thjeshte : “Ushtaret e Beratit jane shume trima.” Ndersa ne original sipas Dr.Samimit keta ushtare jane shume trima dhe syshqiponje. Ai sqaron se autori perpiqet te veje ne dukje pamjen dhe karakterin  heroik te ushtareve shqiptare, te cilet kane lene nam ne histori dhe se ne origjinal  nuk flitet vetem per Beratin, por dhe per Sanxhakun e Vlores, per te gjithe krahinen. Nje keqkuptim tjeter i orgjinalit nga S.Vuçiterni,  kur ne fund te kapitullit Çelebiu shkruan : “ Keto krahina jane vende shume  prodhimtare, porse disa nga rajate e tyre jane kryengrites, Zoti na ruajte”. Fraza e cila tregon kurajen, kembenguljen e popullit ne keto krahina dhe qe ka karakter pozitiv duhet te kuptohet jo vetem  per ndjenjat fetare, por dhe ne vetedijen kombetare, mjaftohet duke thene: “Disa  raja te popullit te kesaj prefekture jane tradhetare”. Ndermjet dy percaktimeve kryengrites dhe tradhetare ka nje ndryshim te madh dhe eshte e çuditeshme, shenon Dr.Samimi, qe autori turk kete pohim e ben me te gjithe forcen duke i cilesuar kryengrites, kurse perkethyesi shqiptar, perdor fjalen tradhetare.


Me interes Dr.Samimi ndalet ne sqarimin e disa emrave te zyrtareve, posteve e njerezve te rendesishem qe ne perkthim i ka ruajtur ne origjinal duke na dhene sqarime te rendesishme, te cilat mungojne ne perkthimet e meparshme. Keto jane te domosdoshme per te, sepse i jep mundesi lexuesit te marre informacion, sepse eshte shume kurioze te lexoje per nje administrate qe ka ekzistuar 300 vjet me pare ne Berat, per te kuptuar jeten e brendshme, nivelin shteteror, administrative te kohes, marredheniet shoqerore, ekonomike e kulturore.


Fjala Nekibul Eshraf tek Babingeri, kalohet me nje shpjegim te lehte, duke e cilesuar si nje zyre te vogel qe perkujdeset e merret apostafat me punerat e fisit te profetit. Ne te vertete perkthyesi shpjegon se eshte diçka krejt tjeter dhe ka te beje me trajtimin e veçante shteteror dhe administrativ neper zyra te fisnikeve, nje menyre privilegjimi. Aty ne perkthimin e Çelebiut, kur merret me Beratin,  kete moment e trajton me kuriozitet dhe e interpreton duke lidhur me fisin e Muhametit si dhe me legjenden absurde qe i atribohet Çelebiut mbi origjinen e shqiptareve duke e lidhur me ate te arabeve e veçanerisht me fisin Kareish Kabilesi. Por keto zyra perdoreshin ne shume qytete te tjera shqiptare, dhe kane hyre ne administraten otomane per te mbaruar, por  per te mbaruar sa me shpejt punerat ne dobi dhe interesat e fisit, te kryetareve te aristokracise se asaj kohe dhe nuk kane te bejne aspak me parardhesit e Muhametit.


 Me poshte ai shpjegon  dhe funksionin interesant per ne, dirigjentin e muzikes dhe again e arkitektures. Behet fjale per vitin 1672. Ne kete vit ne  Berat paska ekzistuar nje bande muzikore per te plotesuar nevojat kulturore. Siç duket shpjegon doktor Samini, ne kete periudhe ne dyert e Vezireve ekzistonin grupet muzikore qe  kohe mbas kohe  ekzekutonin marshet ushtarake, por ndoshta edhe melodite popullore. Mbas Tanzimatit, keto kane marre nje forme me te organizuar duke dale para publikut dhe u quajten  “mehterhane”.


 Funksioni tjeter qe na duket interesant dhe ka qene me rendesi ne administraten e qytetit te Beratit ishte dhe agai i arkitektures. Autori ka parasysh nje autoritet qe permblidhte te gjithe ustrallaret, nje autoritet me kompetenca shume te gjera, me pergjegjesi direkt per arkitekturen, duke qene ne nje fare menyre nje zyre urbanistike. Ekzistenca e veprave arkitekturore me vlera te medha, te trasheguara ne qytetin e Beratit, monumentet e kultit, qoshqet, ansamblet e banesave karakteristike, urat,  xhamite, kishat, çezmat e hamamet, ku rreshtohen dhe veprat e mjeshtrit te madh  Kasem Agai, ka kerkuar sigurisht ekzistencen e nje zyre apo autoriteti te tille, sidomos per qytetin e Beratit dhe nuk mund te nderlikohet me perkthimin e thjeshte Agai i mjeshterise.


Nje vend te rendesishem ne keto shenime te ketij kapitulli i lihet legjendes se shkembit “Çek Beni” si nje ngjarje epike te degjuar nga Çelebiu ne qytetin e Beratit. Ai perpiqet qe te sqaroje shume gjera dhe te argumentoje te verteten e kesaj legjende duke cilesuar si nje ngjarje ushtarake pak te hiperbolizuar.


Ne perkthimin e pjeses se Kalase se Poshteme, Dr.Samini eshte kujdesur qe jo vetem te interpretoje origjinalin, drejt, por  ta pajisë me shpjegime te hollesishme e te plota per zejtarite me te perhapura, gabimet e bera ne interpretimin e meparshem, per pershkrimet e tregut, numrin e madh te dyqaneve, cilesine e stofrave delikate me kualitet te larte te perpunuar me argjende e flori, qe tregon luksin e nivelin e shijeve te grave.


Si mund te flitet per pellgje qe zgjojne idene e batakeve, ne shtepite e parise se vendit? Keshtu shprehet ai per keqkuptimin  ne perkthimin e S.Vuçiternit ku pershkruhet Varoshi i Madh. Flitet per ekzistencen ne te vertete te shatervaneve e havuzeve te rrethuar me gure e mermere qe ka nje forme ndertimi  te veçante.


Ne keto shenime ne origjinal ku flitet per lagjet e qytetit, sqarohen se shperndarje e tyre ne terrenin e kodrave dhe  identifikohen me emrat e veçante duke veçuar ndryshe nga me pare, emri i lagjes “Gorice”  “qe nuk sheh diell” dhe emrat e lagjeve te tjera.


Egzistenca e medreseve ne  qytetin e Beratit nuk  kalohet pa kujdes, si tek S.Vuciterni. Ne njihemi me konceptin dhe sqarimet ndryshe si vende qe kane lidhje me mesimet, leksionet, nje lloj shkolle instruksioni dhe kulture. Shohim se ne Berat, ne medresete perveç shkencave teologjike, kane pasur vend edhe shkencat e pergjithshme, natyrore, fizike, gjeografike e historike, pastaj letrare e estetike, por gjithmone  nen peshen e filozofise teologjike myslimane, qe bazen e kishte  tek tradita dhe kultura arabe.


Ne kete kapitull jane te shumta sqarimet  qe permiresojne, japin te dhena dhe krijojne situata me te lexueshme per ne, per te gjithe situatat pershkrimore te qytetit te Beratit,


Per karakterin e qytetareve te Beratit  Dr.Samimi nuk eshte dakort me  Vuçiternin dhe sqaron se ne origjinal ne pershkrimet e Çelebiut del ne shesh energjia, besimi e finesa e popullit te Beratit, dhe nuk ka aspak kuptimin  servilizem, perulje. Kuptimi me i mire sqaron ai do te ishte i drejte, fisnik, i mençur.


Ndarja, percjellja e Çelebiut ne perkthimet e para, ka nje karakter paksa arbitrar, sepse ne origjinal flitet per situate tjeter. Sidomos per dhuratat e dhena nga Pashai i madh. Perkthyesi shkruan thjesht: “Nje qojle arab dhe nje vajze shqiptare”. Ne te vertete ne origjinal sipas Dr.Samimit thote se u dhurua dhe nje vajze shqiptare kryengritese. Ketu kuptohet qe gjate operacionit ushtarake qe ka  bere Pashai, jane vrare e roberuar jo vetem burrat dhe djemte, por dhe grate dhe vajzat. Nuk ka dyshim se keto kane qene te shumta, derisa Pashai t’i dhuroje me duar te lira. Ketu flitet per nje vajze te krishtere ose muhamedane, por perdoret shprehimisht, “nje vajze kryengritese shqiptare”, qe nuk i ishte nenshtruar, se bashku me familjen e saj, saqe me ne fund eshte marre rob.


Ne kete veper per qytetin e Beratit dhe ne pershkrimin e tij ne Shqiperi Evliha Çelebiu del si nje autor qe e  simpatizon heroizmin, inteligjencen dhe punen e popullit te Beratit.


Disa te meta e mungesa qe vihen ne dukje pothuajse nuk jane te tij personale por i takojne kohes, botekuptimit oriental dhe sistemit shoqeror feudal.

Pergatiti :

 Agron  Polovina 

Engjëjt dhe djajtë...
Ligji të dënojë mbi bazën e fajësisë cilindo pa paragjykime partiake. Vetëm atëherë zgjedhësit do të besojnë që lufta kundër korrupsionit nuk ka imunitet  partiak. Vetëm atëherë shqiptarët do të njohin  ligjërisht se cilët janë  djajtë dhe engjëjt.

Shprehja e Vranickit që në Shqipëri nuk i dallon dot engjëjt nga djajt dhe djajt nga engjëjt ka mbetur profetike. Këtë postulat profetik Vranicki e tha në  vitin 1997, në rrethana krejtësisht të ndryshme nga këto të sotmet, megjithatë kjo e vërtetë  fluturon si zog kobsjellës në qiellin tonë politik.


Kanë kaluar 8 vjet dhe të gjithë politikanët dhe pushtetarët qoftë të djathtë apo të majtë, të tregojnë çertifikatën e virgjërisë. Të gjithë  kanë faj dhe askush s’ka faj... Atëherë mbetet që populli  të jetë i korruptuar. Kur ishte opozita në opozitë ngriti një mal me akuza, anatemoi  kupolën socialiste, duke “njollosur” të gjithë ministrat duke i futur të gjithë në gropën e zezë të korrupsionit... Ata ishin djajt dhe opozita engjëjt.


Ministrat Anastas Angjeli, Agron Duka, Lufter Xhuveli, etj., etj., u stigmatizuan  si djajt e rinj të qeverisë socialiste. Pushteti në 3 korrik kaloi te kampi i djathtë. Pozita tashmë opozitë filloi të anatemojë pushtetarët... Lulëzim Basha, Ministër i Transportit dhe i Territorit, akuzohet nga ZP (28.10.2005) për 330 000 euro të pajustifikuara, ndërsa Zv.kryeministri Ilir Rusmajli si aksioner në disa shoqaa fitimprurëse duke qenë kështu në konflikt interesi me funksionin e tij shtetëror.


Akuza e kundërakuza nga të dy krahët... Prokuroria hesht se justifikohet që akuzat politike nuk përbëjnë denoncim penal.

E natyrisht në këto “ujëra” noton jeta politike dhe për të korruptuarit e çdo niveli apo të çfarëdo partie do të gjendet një gomë shpëtimi...


Atëherë populli, “i korruptuar” pyet: “Kush është i korruptuari...? Ku fle lepuri? Ku është çiftja e prokurorisë, përse saçmat e saj janë të lagura?!...Sëmundja që po e çon vendin tonë në shtratin e agonisë është pikërisht që këta 15 vjet nuk u ndërtua shteti, demokracia e ligjit, por partitë ushtruan presion mbi sitemin e drejtësisë.


Është fakt që janë dënuar e penalizuar disa drejtorë e nëpunës pa ndonjë peshë, por “politikanëve” të djathtë e të majtë që janë përfshirë në afera korruptive nuk iu ka hyrë asnjë “gjemb”.


Politika vërtet  ndërton politika edhe në fushën e drejtësisë, por s’është ajo që urdhëron, që imponon, që dënon.


Slogani i PD-së “Me duar të pastra” është një slogan në thelb shpresëdhënës dhe i votuar, por koha tashmë do të provojë që lufta kundër “djajve socialistë” ishte pjesë e luftës politike, apo luftë e vërtetë kudnër korrupsionit! Lufta e opozitës sot ndaj qeveritarëve i  ngjan një rrethi vicioz të luftës politike ku secili akuzon, por askush nuk dënohet...

Sot të  gjithë përbetohen se janë të pakorruptuar... Dhe ky betim është vërtet qesharak, sepse po të shikosh sot në Shqipëri klasa më e pasur është ajo e politikanëve...


Sot politika është shndërruar në një biznes fitimprurës. Kjo për një arsye të thjeshtë: demokracia te ne është e brishtë, presioni i politikës ndaj drejtësisë është real e për rrjedhojë drejtësia është në dilemë. Të japim apo të mos japim ?!... Politika e ka kapur prej fyti drejtësinë dhe nuk e lë atë të flasë e të japë vendimin  me zërin e fuqishëm të ligjit.


Kjo që po ndodh në Shqipëri është vërtet një shenjë ogurzezë për demokracinë. Cili ministë, pushtetar i PS, i anatemuar nga PD-ja ka shkuar  para ligjit ? Apo ata të anatemuar PS-ja?! Askush dhe asnjë nuk do të shkojë përderisa loja politike në vendin tonë ka si  qëllim vetëm alternimin e pushteteve dhe ruajtjen e privilegjeve. Konkretisht... Pandeli Majko çoi e dorëzoi vullnetarisht imunitetin parlamentar... Pra, një poltiikan, një ish-ministër i PS-së dha shembullin... Në qoftë se PD-ja ka fakte, udha e drejtësisë është e hapur... Por në Shqipëri nuk ka një Di Pietro, nuk ka drejetësi, sepse partiokracia   te ne është Demoni që i ka mbyllur gojën drejtësisë.

Ja, pra, pse zgjedhësit (pavarësisht nga bindjet politike), janë të lodhur e të zhgënjyer nga politika. Ja pse bursa politike është e ulët, ja pse politikanët janë njerëz të cilët në përfytyrimin e zgjedhësve  janë sinonimë të privilegjeve për veten, për fëmijët e tyre, për klanet e tyre.


Zgjedhësit tashmë e kanë kuptuar lojën  politike, teatrin, prapaskenat dhe mizeriskenat që kanë për aktorë aktorët politikë. Zgjedhësit tashmë e kanë kuptuar se kush janë djajt dhe engjëjt. Ata në 15 vjet politikë në Shqipëri janë kthyer në ekspertë të politologjisë shqiptare. Gjithkush sot e aq më tepër klasa e intelektualëve (pavarësisht sa i dëgjohet  zëri), është e vetëdijshme për nivelin e politikës dhe të politikanëve tanë.


Pavarësisht emrave të veçanta të të dy krahëve  politikë, por edhe të të gjithë spektrit politik shqiptar, sot politika është përgjegjëse e vonesës së integrimit të Shqipërisë në strukturat euroatlantike.


Sot politika e kthyer në një teatër absurd që të kujton Joneskon, për faktin e thjeshtë sepse të gjithë sulmojnë e përbaltin njëri-tjetrin, por askush nuk “paguan” ligjërisht...


Të gjithë në Shqipëri janë të korruptuar pavarësisht nga ngjyra, të gjithë janë djaj, por asnjë djall nuk shkon në Ferr...


Prandaj zgjedhësit janë të zhgënjyer... Sepse të akuzosh L. Xhuvelin si monstër të korrupsionit e ta kesh në qeveri, do të thotë të bësh demagogji... Të luftosh korrupsionin do të thotë të luftosh partizanizmin dhe etiketimin vulgar duke lënë hapur vetëm rrugën ligjore dhe institucionet ligjore. Partitë politike hartojnë politika në luftën kundër korrupsionit, por luftën kundër korrupsionit e bëjnë institucionet ligjore. Ndërsa ne kemi 15 vjet që luftën kundër korrupsionit, e përdorim si një luftë të paprinciptë, politikë për interesa partiake.


Kam të drejtë të gjykoj kështu, sepse  as shenja më e vogël e luftës reale kundër korrupsionit nuk është dhënë. Z. Nikollë Lesi në seancën parlamentare të datës 14.11.2005 për korrupsionin iu drejtua me emër  kryeministrit Berisha dhe i tha se ja ku janë 3-4 ministra të majtë për t’u hedhur prangat... Plotësojeni dokumentat dhe çoja Theodhori Sollakut... Pra, Lesi i tha Berishës: ja kur i ke djajtë...


Të shohim si do të rrjedhin ngjarjet... Do të veprojë ligji apo përsëri korrupsionit do t’i vishet kostumi i demagogjisë?...


Zgjedhësit e të gjitha ngjyrave duan që lufta kundër korrupsionit të mos bëhet me shpatën partiake, por me shpatën e ligjit...


Ligji të dënojë mbi bazën e fajësisë cilindo pa paragjykime partiake. Vetëm atëherë zgjedhësit do të besojnë që lufta kundër korrupsionit nuk ka imunitet partiak. Vetëm atëherë shqiptarët do të njohin ligjërisht se kush janë djajtë dhe engjëjt.

Kadri Kuka
“Nga fronti i luftës italo-greke”

Një vetëvrasje

(Ai mbeti pa varr)

- Xha Ali, përse nuk i bëni një varr imagjinar Sabriut, për ta ruajtur të gjallë kujtimin e tij? - pyeti një ditë një nga shokët e djalit të tij të vrarë.

· Jo, biro! Sabriut nuk iu gjend varri dhe nuk mund të bënim një varr të kotë. Eshtrat e tij ndodhen diku, të varrosura në tokë shqiptare dhe kjo tokë është jona, biro. Ajo i mban ngrohtë eshtrat, ndërsa zemrat tona ruajnë të gjallë kujtimin e tij.

Po si ndodhi vrasja e Sabriut?

Ishte koha e Luftës së dytë Botërore, dhjetor i vitit 1940, kur Italia i kishte shpallur luftë Greqisë. Brenda frontit të luftës, i cili shtrihej gjer në malet Trebeshinë e Shëndëlli, përfshihej edhe Mezhgorani i Tepelenës, i cili në çdo kohë u kishte  hapur probleme forcave armike. Për të evituar  rreziqet e mundshme si dhe për të kallur panik te banorët vendas, armiqtë gjetën “shkak” të vrisnin një njeri të pafajshëm, pikërisht Sabri Banin.


Të gjithë u prekën thellësisht në shpirt nga kjo vrasje mizore. Sabriu ishte një nga djemtë më të mirë të fshatit. Ishte punëtor e shofer në shoqërinë AIPA të Kuçovës. Gjuhën ialiane e dinte shumë mirë. Me vrasjen e tij bëhej i domosdoshëm evakuimi i fshatit. 


Disa fshatarë zbritën nga Qafa e Lezit, ku ende nuk kishin mbërritur trupat italiane. Ata kishin çuar plaçkat në mal që ta kishin të lehtë transportimin  e tyre në  fshatrat  fqinjë, jashtë frontit të luftës. Pastaj  ktheheshin përsëri për të marrë bereqet apo ndonjë bagëti, që kishin lënë në shtëpitë e tyre të braktisura. Fshati ishte i rrethuar me ushtarë që patrullonin rreptësisht nëpër rrugët e tij.


Për të shkuar në shtëpitë e tyre, fshatarëve u duhej të kalonin postobllokun, që ishte vendosur te porta e madhe e shtëpive të xha Myftarit. Ushtarët e truprojës ishin të armatosur dhe me helmeta në kokë. Situata ishte shumë e tensionuar. Afrohet xha Qaniu dhe bisedon italisht e frëngjisht me oficerin e truprojës (Qani Suloja, ish-minator i Francës i njihte mirë këto dy gjuhë). I lutet oficerit të rojës, me delikatesë, që të shkojnë në shtëpi për të marrë pak bereqet për fëmijët që ishin nisur më parë. Rojet, me urdhërin e oficerit drejtues lejuan vetëm 4-5 fshatarë, ndër ta edhe xha Qaniun. Mbasi kaluan këta, vijnë disa të tjerë me të njëjtin qëllim. Në mes tyre ishte edhe Sabri  Bani, i biri i xha Aliut. Synimi i tij ishte që duke komunikuar me rojet e armatosura të mund të zbuste zemrat e ushtarëve, në lejimin e fsahtarëve për të marrë ushqimet e rezervuara gjatë dimrit.


Midis Sabriut e rojeve ushtarake filloi një dialog i këndshëm, por jo i pëlqyeshëm për ushtarët, sepse ata ishin në truprojë dhe nuk u lejohej të flisnin gjatë me kalimtarët.


-Come stai cari amici? (Si jeni të dashur miq?),- i pyeti Sabriu.


-Bene!-iu përgjigjën ftohtë rojet.


- Avete preso lettere dalle vostre famiglie? (Keni marrë letra prej familjeve tuaja?),- vazhdoi Sabriu.


- Si, si (Po, po)- iu përgjigjën ushtarët.


- Ma qui, come andate, siete stanchi un po? (Por këtu si shkoni, jeni lodhur ndopak?),- vazhdoi Sabriu.


- Bene, bene! (Mirë, mirë!),- iu përgjigjën po ftohtë.


- Ma quante forze avete qui, in questo fronte? ( Por sa forca keni këtu, në këtë front?)- Ky ishte kurthi i  vetvetes që ra mbi Sabriun.


- Non lo sapiamo (Nuk e dimë),- tha njëri nga rojet.-Aspetta qui per domandare l’ufficiale! (prit këtu të pyesim oficerin).


Ushtari roje hyri brenda në oborrin e shtëpisë dhe mori takim me komandantin, duke i thënë se një fshatar i këtushëm që e flet bukur italishten, pyet se sa ushtarë ka fronti i këtushëm.

- Senz’altro, deve essere una spia! Arrestatelo e legatelo subito” (Pa tjetër, duhet të jetë spiun!  Arrestojeni dhe lidheni shpejt),- urdhëroi komandanti.

Dhe menjëherë ashtu u bë! E lidhën dhe e futën brenda të shkretin Sabri, duke i thënë se ta tregojmë ne sesa forca ka fronti!


I ziu Sabri shkoi si cjapi te kasapi. Ra viktimë e një fjalë të vetme, e një fjale që e kishte thënë pa teklif dhe pa u thelluar. Në situata lufte nuk pranohen të tilla pyetje që kërkojnë kokë njeriu.


Prapa fjalës së pamenduar e të paqëllimshme ishte fshehu një fsihek që  do t’ia mbyllte gojën njëherë e përgjithmonë Sabriut!


Ai nuk ishte spiun, siç menduan italianët, por ishte një njeri i mirë, djali më i mirë në fshat dhe pyetjet i kishte bërë pa qëlliem të caktuara. Po kush ishte ai burrë që t’i dilte në mbrojtje  Sabriut në ato çaste kaq kritike?


Asnjeri nuk do të guxonte të ndërmerrte një inisiativë  të tillë, sepse do të pësonin  fatin e hidhur të Sabriut! Kishte vetëm një shpresë, në qoftë se komanda italiane do të pyeste kryepleqësinë e fshatit për qëndrimin e tij. Por kjo gjë nuk ndodhi. Ishte kohë lufte!


Mbas tridhjetë minutash, në bahçën e vogël, prapa shtëpive,  u dëgjua një batare automatiku: vranë Sabriun e shkretë!


Fshatarët kokulur, që donin të tërhiqnin gjëra ushqimore për fëmijtë e tyre, u larguan me pahir drejt rrugës prej nga kishin ardhur.


Në prill 1941, pas 4-5 muajve emigrim, familja dhe bashkëfshatarët u vunë në kërkim të varrit të Sabriut, por nuk mundën ta gjenin. Vetëm gjetja e kapelës me  strehë që mbante Sabriu, vërtetoi plotësisht vrasjen e tij.


Kaluan ditë, javë, muaj e më vonë vite, por familja nuk e hiqte mendjen nga Sabriu!


Prisnin ndonjë lajm, qoftë edhe nga komanda ushtarake italiane mbas luftës, por më kot!

· 
Edhe pas kapitullimit të Italisë, shpresuan  të mësonin varrin e Sabriut nga ndonjë ushtarak italian të 1940-ës. Por asgjë nuk ndodhi! Ndofta ushtarët e truprojës dhe komanda ushtarake italiane mund të ishin asgjësuar gjatë luftës dhe tani ata bashkë me Sabriun të ishin “vëllazëruar?” Ndoshta ndonjë ushtarak  i braktisur mbas kapitullimit të Italisë fashiste mund ta dinte varrin e Sabriut, por ai mund t’i druhej hakmarrjes. Ai nuk e dinte zakonin e shqiptarit: që në të tilla raste nuk hakmerrej, përkundrazi ai që  do t’i tregonte familjes varrin e djalit të  tyre do të mbetej miku më i nderuar i shtëpisë nga përtej Adriatikut!

· Fiqiri Tartari

Kozma Dushi

Këngëtari beratas Kozma Dushi u lind në lagjen Mangalem më 23 gusht 1954. Populli ka një shprehje: “Dardha bie nën dardhë”. Pikërisht ishte trashëgimia që nga gjysh Vasili, që i këndonte këngët popullore me shumë dashuri. Nga kjo familje pas Dhimitrit, doli si vazhdues i kësaj tradite edhe  Kozmai.


Kozmai tregon: 

“Një meritë të veçantë për futjen time në rrugën e këngës ka im vëlla, Dhimitri, i cili punoi shumë me mua.”

Dëshira për të kënduar Kozmait i lindi qysh në moshë të vogël. Ai duke ecur me shokët në rrugët e kalldrëmta të Mangalemit shpesh ia merrte këngës. Kjo dëshirë i lindtte edhe në gjumë. Këtë e kishte vënë re e ëma, Andromaqi, e cila ngrihej dhe e mbulonte kur e shihte të zbulohej. Në fillim u shqetësua. Por e kuptoi se i biri ishte shumë i dhënë pas këngës.

Ishte 10 vjeç. Mësuesi i muzikës Bardhul Ruzi zbuloi te Kozmai  talentin e tij. I krijoi mundësi që të aktivizohej me fëmijët në shtëpinë e pionierit. Ky ishte hapi i parë i tij drejt këngës.

Është viti 1964. Në shtëpinë e pionierit drejtues muzike ishte Asqeri Kadëna. Kozmai këtu u lidh me këngën. Këndoi me raste festash dhe në festivalet e fëmijëve. 

Për drejtuesin e muzikës Kozmai ruan kujtimet më të mira dhe një respekt të veçantë. Ai nuk mund të lërë pa përmendur edhe shokun e tij të zemrës, Ruzhdi Karain, i cili nuk jeton më. Ata ecën të dy në rrugën e këngës, të dy përjetuan ditët e bukura si këngëtarë, të dy përballuan edhe vështirësitë. Prandaj  sa herë del në skenë, e ndien pranë edhe Ruzhdiun.

Në fillimet e jetës së tij artistike kujton ditën kur këndoi për herë të parë në skenë. Ishte kënga e kompozuar nga Luan Sadushi “Çekiçi dhe dalta”. Më pas, nga vitet 1970-1973, u aktivizua në estradën e Beratit. Pas këtyre viteve shkon ushtar. Gjatë kohës së shërbimit ushtarak, u aktivizua me grupet artistike si këngëtar. 

Mësuesi Viktor Papa kujton: 

“Kozmanë e kam adhuruar për zërin e tij. E pyes një ditë: çfarë arsimi ke? Kam vetëm arsimin 8-vjeçar, m’u përgjigj Kozmai. Shumë keq, i thashë. Duhet të mbaroni shkollën e lartë.”

Dhe Kozmai kështu bëri. Përfundoi shkollën e mesme “Kristo Isak”. Pas kësaj shkolle iu realizua ëndrra, të cilën ia kishte nxitur edhe mësuesi Viktor Papa. Në vitin 1980 konkuron pë kanto. Si mbaroi Akademinë e Arteve të Bukura u bë një këngëtar profesionist. Pasioni i tij si këngëtar ka qenë muzika e lehtë dhe kënga popullore e qytetit të tij. Edhe pse nuk ka këndur shumë këngë popullore, ato që i ka bërë pjesë të repertorit të tij kanë mbetur midis më të bukurat. Këtë detyrim do t’ua shlyej qytetarëve beratas me një album të ri me këngë beratase.

Në qendër të vlerësimeve të Kozmait qëndron edhe Artisti i Merituar Sotir Konçi, i cili i mësoi sekretet e të kënduarit. Po kështu veçon edhe Kristofor Xhokaxhiun, Xhevdet Dervishin, Teki Luarin, Nito Lalën, Gaqo Terpinin, të cilët kanë ndikimin e tyre në rritjen e tij si këngëtar. 

Pas mbarimit të shollës së lartë në vitin 1985 emërohet në Estradën e Shtetit. Këtu për të filloi një jetë e re artistike. Tani i duhej të bënte më shumë punë, pasi ndodhej midis këngëtarëve shumë të njohur dhe me shumë përvojë: Luan Zhegu, Ema Qazimi, Liliana Kondakçi, Irma Libohova. Ai gjeti midis tyre ngrohtësi. Me sjelljen dhe edukatën e tij ai fitoi dashurinë e tyre. Ndërkohë ai kishte bërë emër si këngëtar që nga festivali i 14-të. Kozmai është pjesëmarrës i 32 festivaleve. Sukseset e arritura në këto festivale ia njeh për meritë dirigjentit të madh, Artistit të Merituar, Ferdinand Deda si dhe kompozitorëve Alfons Balliçi, Agim Prodani,, Flamur Shehi, Kujtim Laro, Luan Zhegu, Aleksandër Peçi dhe autorëve të teksteve të bukur hartuar nga Jorgo Papingji, Alfred Duka etj.

 Në Estradën e Shtetit punoi më se 20 vjet. Ai nuk harron dirigjentin Alqi Kareco. 

“Ishte kënaqësi të këndoje para publikut tiranas”, shprehet Kozmai. 

Për veprimtarinë e gjatë artistike gjithë artdashësit anembanë vendit dhe në veçanti ata beratas, e klanë vlerësuar dhe e vlerësojnë me shumë  mirënjohje.

· Stavri Bobo
Muzika e Shqipërisë

Më datën 16, 17 e 18 shtator 2005, në studion qendrore të Radio Franca, një grup folklorik shqiptar dha një shfaqje me këngë popullore të Jugut. Ishte një nismë e muzikologut francez me famë botërore Bernard Lortat-Jakob që është njëkohësisht edhe një njohës i mirë i muzikës shqiptare e asaj ballkanike. Me këtë rast në buletinin që botoi Radio Fanca, ai ka shkruar një ese interesante për muzikën shqiptare të titulluar “Muzika e Shqipërisë” që po botojmë në këtë numur.

Pas periudhës së zezë
Në Shqipëri, regjimi i vjetër, i cili vdiq disa vite pas rënies së Murit të Berlinit, bëri shumë përpjekje për traditat e tij. Ai diti të nxiste festivale të mëdha folklorike veçanërisht ai i Gjirokastrës, qytet i vogël ku kishte lindur udhëheqësi i vendit, me kujtime të frikshme.


Këto festivale kishin pamjen e meshave të mëdha të paraqitura me një vënie në një skenë të çuditshme. Bëhej fjalë për të kujtuar se  Shqipëria ishte një vend i vogël, por një popull i madh. Mbi skenë fshatarët duhet të qeshnin dhe tekstet e tyre të kalonin përtej dritave të skenës që paraqesnin madhësinë e një regjimi, në të cilin askush nuk besonte prej një kohë të gjatë.

15 vjet pas kësaj periudhe të zezë a do të kishim harruar që fuqia socialiste nuk kënaqej duke bashkuar tokat, të mirat dhe, mbi të gjitha, lirinë e njerëzve? Kjo fuqi duke ndërtuar kërkonte po ashtu ndërtues. Arti popullor ishte vënë i gjithi në shërbim të artit politik. Mbetet për t’u vlerësuar se si ky mendim shtetëror dhe kjo dorë e shtetit, nëpërmjet stafetave të ndryshme, ka formuluar dhe sajuar artin e të kënduarit së bashku.


Çfarë është ai sot? Në vendin e shqiponjave zhdukja e qendrës demokratike krijoi të çara në hyrjen e kapitaleve shqiptare apo të huaja, krijoi prishjen e ndërtimeve të mëdha në hapësirat urbane të Tiranës, Vlorës apo gjetkë. Duke u instaluar mbi hirin e së shkuarës, ndërtesat e reja dominojnë me fasadat e tyre të mëdha lagjet e vjetra.

Por, pasi ka kultivuar prej një kohe të gjatë (me hir apo me pahir), duket se kultura popullore nuk ka humbur plotësisht rrënjët e saj thelbësore . Këndojnë ende shumë në Shqipëri. Si? Në kor polifonik, veçanërisht në Jug të vendit. Kur? Mbi të gjitha kur jemi bashkë, në shoqëri të mirë. Ku? Kudo ku mund të jetë e mundshme, veçanërisht në kafene, midis burrash, rreth një tavoline për të ndarë çaste të veçanta, me një gotë rakie në dorë.

Të pijmë së bashku. Të jemi së bashku. Të këndojmë së bashku.

Këto tri gjëra janë të lidhura ngushtë. Konsumi i alkoolit nuk është një përbërës i këngës. Ai përbën në të një emblemë. Prandaj çdo këngë fillon e mbaron me një “gëzuar” që i adresohet të pranishmëve që janë atje me zemër, por gjithashtu atyre që mungojnë e që janë me mendje. Atyre që janë nisur në internim kohor apo përfundimtar, të vdekurve.

Të pish e të këndosh janë blatime lavdëruese dhe dalin nga një sistem i përbashkët shkëmbimi. Në Shqipëri, si në një numër të madh shoqërish tradicionale, të pish është gjithçka, përveç se një fjalë e mirë rezervuar burrave apo edhe grave me probleme jetese. Është një akt social elementar që kërkon një marrëdhënie duel (shërbyes, i shërbyeri), në të cilin ai që merr është në kontrollin e atij që i shërben. Do ta vëmë re që alkoolit ashtu si edhe këngës i interesojnë gojës e gurmazit, duke vepruar menjëherë në kuptime të kundërta. Alkooli është qendërlidhës. Kënga qendërsynuese. Në se e para hap zemrën, çliron mushkëritë dhe bën të dridhen kordat vokale, e dyta është gjithmonë në pritje për t’i pëlqyer shokut të këngës dhe të prekë diçka të brendshme. Por në Shqipëri alkooli nuk është veçse ky. Ai është një lloj diapazoni biologjik, duke i dhënë ton pa pushim, duke kalitur cilësitë e humorit dhe, më në fund, medituesi i pazëvendësueshëm i një të shkuare të ndarë. Kënga është pikërisht atje për ta zbuluar këtë të shkuar. Janë të shumta këngët shqiptare që lavdërojnë në të njëjtën kohë rakinë dhe këngën. E para të shkrihet në trup, e dyta në ajër, sistem përfitues i emocionit të dyfishtë dhe, mbi të gjitha, thirrje biologjike, teknike dhe estetike që burrat duhet ta nxisin ata vetë… duke ua drejtuar të tjerëve.

· Përgatiti: Namik Selmani

Esmeralda Kosaxhi, IV a “K.Capo”
Ese

Përfytyroni... Jo, s’keni pse, mjafton që e përjetojmë çdo ditë. T’i shpëtosh paradoksales, absurdes, skandalozes dhe asaj që  pashmangshmërisht e quajnë “normale”. T’i shpëtosh kësaj gremisjeje, deformimi duhet një shpirt thellësisht i pastër, që  nuk mund të mos jetë dhe thellësisht ëndërrimtar. Arratisja e tyre e vetme, krijimi imagjinar i një realiteti tjetër është mundësia që ata me vetsiguri dhe dashamirësi ia ofrojnë vetes. Ndjeshmëria, emotiviteti i fundos krejt në këtë  hon ëndërronjës. Pastaj, pastaj vjen pritja, një pritje e ankthshme...


Njerëzit shpesh ngatërrojnë ndjeshmërinë me dobësinë. Të jesh i ndjeshëm, do të thotë të nënshtrosh shpirtin ndaj çdo ngacmimi të jashtëm, të lejosh gdhendjen e gjurmëve të trishtimit, dëshpërimit, vuajtjes, haresë dhe pastaj këto gjurmë t’i përçohen  ndërgjegjes. Ndërsa shpirti elastikisht kthehet si më parë, i pastër, i freskët, i gatshëm.


Kurse të jesh i dobët do të thotë të  nënshtrosh  ndërgjegjen ndaj sfilitjes së jashtme, duke i përçuar më pas në shpirt, ku “grumbullohen”. Dhe këtu fillon dhembja, shtypja, frika. Kjo s’do të thotë që të ndjeshmit nuk ndiejnë dhimbje, absolutisht. Por, dhimbja e tyre është e një natyre tjetër, ajo e ka fillesën te shpirti dhe kjo e bën më sublime.


Ëndërrimtarët janë të ndjeshëm dhe ndërgjegja e tyre, enciklopedi gjithënjerëzore ndërton, skicon, me pjesëmarrjen ekskluzive të shpirtit, ëndrrat. Ëndrrat, që koha ose për të qenë më konçiz, fati, mund t’i kthejë në një ardhmëri të bukur e të lumtur ose në një fjalë të vetme: desiluzion.


Fati filozofikisht është përcaktuar bashkim i nevojshmërisë dhe rastësisë. Fati qëndron pezull mbi çdokënd. Thonë se gjeniu (Bonoparti) ishte i shqetësuar para fillimit të betejës së Marengos, ndërkohë që legjionarët prisnin fjalimin. Kjo sepse kishte dalë një diell i shkëlqyer e që kishte munguar në Austerlitz, dielli i vetëm që sjell fitore e entuziasëm. Nëse gjeniu, i aftë pothuaj për gjithçka, ndruhet, trembet ose mbase  dhe tmerrohet nga supersticione të pabaza, atëherë ngrihet pikëpyetja mbi kokën e njerëzve të ndjeshëm e ëndërrimtarë.


Nuk e di sa afër të vërtetës mund të jetë ky “refleksion” sipërfaqësor, por ajo që shpresoj është të jetë larg llafollogjisë së mërzitshme që vërtitet rreth gjërave të ditura nga të gjithë.

· 
Megjithatë, ajo që dua të them se të ndjeshëm apo të pandjeshëm, ëndërritarë apo realistë praktikë, si thotë dhe një këngë e mrekullueshme: “I guess, I will always be a soldier of fortune” (Mendoj se gjithmonë do të jem një ushtar i fatit).

Erjona Sulaj, “K.Capo”
Mëngjes


Yjet u varrosën,



Amen.



Nata vejushë u vetvra,



terri i korbtë çngjyroset



e tinguj të bardhë gjakojnë.



Një elegji e ëmbël



Mëngjesin e pambuktë zgjon.


Diametri i qenies
   Bëra një gosti të vogël

   Ku ftova vetëm botën,

   Uniformat e qenieve sfilonin në koloritin e tyre.

   E deha botën me thashetheme

   dhe në skutën time llogaris diametrin  e qënies. 

   Pengohem nga nyjet e pseve,

   në lumin e persiatjeve

   lahet Durimi.

   Ende vazhdoj të sorollatem

   në anonimatin e diametrit të qënies.
Guva e vetmisë
Hapa që ecin indiferentë

mbjellin pluhur dhimbjesh

nga thirrjet e ngurta

thyhen copëza ajri

që thurin një guvë vetmie.

Shpirti anemik pikon djersë

që ujisin bimën e vdekjes.

Dëshmia e re erdhi:

-Një guvë vetmije.

Procesi mbyllet,

Vetmia u shpall fajtore.


Etje


U lodh rruga 



nga hapa milingonash,



thinjat grisin pritjen.



Shpirti nxjerr gjuhën jashtë,



etja i shkarkon batëritë.



Etje...



Etje për cicërima shprese



Etje për reflekse llambash



Etje për ëndrra.



Etje...

Në morgun e dhimbjeve

Thërrime gëzimi fytyrën shkelin,


duke ngritur labirinte hareje.


Në krahë më ngre lumturia

e tinguj rozë gatuan shpirti.


Aroma e delirit gati më mbyt


se në morg pash


dhimbjen time.



Gurëzim


Bari çalon prej fjalëve të erës,



rënkon nga një betejë insektesh



e vdes nën një puthje hapash.



Mbi arkivolin e blertë



hidhet një buqetë gurësh,



në skeletin e njomë



ngurtësohet grija gurore,



në laboratorët e dheut



fillon gurëzimi...


Minuta blu

U deha sot në blu


në blunë e rrugëve renda


me krahët blu të ëndrrës


gdhend një zog blu.


Sot kam lot blu


në shpatullat e ajrit


gjaku pikon blu.

Me rastin e 105- vjetorit të  lindjes

Emin Shtino

T’i kthehesh kujtimeve të së kaluarës është si të hysh në një kantinë vere shumëvjeçare. Ato kujtime të japin  një kënaqësi të veçantë. Nëpërmjet tyre  përjeton ngjarjet më të bukura të jetës tënde. Me to nuk ngopesh ashtu si nuk ngopesh, duke shijuar verën e kantinës shumëvjeçare, tashmë e shndërruar në shampanjë.


Këtë kënaqësi, herëpashere, e provoj edhe sot kur bija e Zeusit më ngacmon  t’u kthehem  viteve të para  në arsim këtu në Berat.


Si në retrospektivë fytyrat e arsimtarëve kolegë apo eprorë, kalojnë në përfytyrimet e mia.


Këtë herë shigjeta ndizet e shuhet duke fiksuar njërin prej eprorëve të asaj kohe (përfytyroj vitin shkollor 1948-1949), inspektorin e arsimit, të  nderuarin Emin Shtino.


Xha Emini  e  kishim “pagëzuar” ne të rinjtë, kur binte fjala për të. Shtesa “xha” ishte shenjë respekti e dyfishtë. Ai ishte eprori ynë dhe neve na vinte më mirë ta quanim ndërmjet nesh xha Emin sesa shoku Emin, sepse për nga përgatitja profesionale ne nuk ishim  shokë të një rangu (paçka se sistemi socialist arriti deri aty sa me fjalën “shok” të vinte shenjën e barazimit ndërmjet intelektualit dhe injorantit), ne ishim nxënës të tij, kurse për nga mosha ishim bijtë e tij.


Xha Emini ishte me prejardhje nga Gjirokastra, nga lagjja Palorto. U vendos në Berat nga fundi i  vitit 1944 ose fillimi i vitit 1945. Punoi deri në  moshën e pensionit në vitin 1955, por vazhdoi po në arsim edhe 5 vjet të tjerë. Jetoi deri në fund  të jetës në Berat. Nga ky këndvështrim xha Emini është gjirokastriti që fitoi qytetarinë beratase.

Shtinajt e Palortosë

Shuaipi  është pinjoll i njërës prej familjeve të njohura intelektuale gjirokastrite. Ka kryer studimet për mësuesi në Stamboll. Kur kryente studimet në gjimnazin e Stambollit, shquhej si nxënës me prirje në matematikë. Kthehet në Gjirokastër nga dekada e fundit e shekullit XIX dhe punon si mësues në shkollën turke të qytetit. Martohet me një vajzë nga familja Nishani. Në vitin  1900, pas një vajze, i lind një djalë, Emin ia vunë emrin. Pra, ky vit është njëqind e pesë vjetori i lindjes së personazhit të këtij shkrimi: Emin Shuaip Shtinos.


Shkollën fillore Emini e kreu në Gjirokastër. Të gjithë mësimet zhvilloheshin në turqisht. Kjo është arsyeja që Emini dinte të fliste shqip, por, si shumë bashkënxënës të tij, nuk dinte të shkruante asnjë fjalë shqip. Gjuha shqipe ishte  gjuha e nënës, e familjes. Gjuha zyrtare me shkrim e lexim ishte gjuha e të huajve: turqishtja apo greqishtja, sipas zonave.


Në vitin 1911, kur Emini sapo kishte mbaruar shkollën fillore dhe Ferriku (djali i dytë i Shuaipit) ishte ende në shpërgenj, familja vendoset në Stamboll. Me dëshirën për t’u bërë mjek, Emini u regjistrua në gjimnazin  e Stambollit, por, mbasi mbaroi kursin e ulët të gjimnazit, u regjistrua në degën e mësuesisë, të  cilën e përfundoi me sukses. U emërua mësues në shkollën fillore që ishte në varësi të shkollës së mesme të mësuesisë, atje ku vetë Emini kishte bërë praktikën dhe ishte shquar si mësimdhënës.


Emini që në të ri kishte interesa intelektuale. Sa më shumë rritej e lexonte, aq më shumë rritej interesi i tij për vendlindjen, për gjuhën e nënës, për atdheun, tashmë të lirë e të pavarur. Kështu, mbasi i kishte vdekur i ati që në 1918, vendos, me miratimin e pjesëtarëve të tjerë të familjes, të kthehet në Gjirokastër në fillim të vitit 1923. Sa erdhi, filloi në mënyrë të përshpejtuar mësimin me shkrim e këndim të gjuhës shqipe dhe së fundi, në mbarim të vitit në 1923, emërohet mësues në shkollën fillore në Libohovë. “Këtu,- thotë djali  i xha Eminit, Qenani,- babai tregonte se e kishte ndjerë veten të lumtur. Këtu lulëzoi ëndrra për ta njohur vendlindjen, atdheun dhe për t’i larë borxhin kësaj toke ku u lind dhe provoi 7 vjetët e parë, të mjaftueshëm për të thithur nektarin  e patriotizmit që do ta ushqente e do ta mbante gjallë për tërë jetën.”


Xha Emini dallohej për zgjuarësi natyrore, për  shkathësi mendimesh gjatë bisedave në shoqëri, ishte njeri me humor, ishte optimist dhe shihte më shumë se të tjerët, përtej portave të mbyllura që pengojnë shikimin.


Nga Libohova transferohet mësues në Gjirokastër dhe më 1932 e gjejmë mësues në Lushnje, në shkollën fillore me drejtor beratasin nga “Murat Çelepia”, të ndjerin Adem Shehu.


Pas dështimit të Kryengritjes së Fierit ( gusht 1938), arrestohet e dënohet me dy muaj burg. Akuzohet për bashkëpunim me “Organizatën e fshehtë” antizogiste. Sipas Qenan Shtinos, mbi Eminin rëndoi edhe fakti që daja i tij Omer Nishani, në ato vite në emigracion, kishte marrë pjesë në Revolucionn Demokratik të vitit 1924 që solli Fan Nolin në krye të qeverisë.


7 Prilli i 1939 e gjeti Emin Shtinon drejtor shkolle në Delvinë. Transferohet mësues në Gjirokastër dhe pastaj drejtor i shkollës në lagjen Manalat. Gjatë viteve të Luftës së dytë Botërore, kur Shqipëria ishte nën zgjedhën nazi-fashiste, sipas motos “në luftë të përbashkët kundër fashizmit, pa dallim feje, krahine dhe ideje”, familja e Shtinajve mbështeti këtë ide. Ferriku, vëllai i vogël i Eminit, u lidh pa rezerva me lëvizjen komuniste në ilegalitet, kurse Emini refuzoi  ofertën për kryetar të KANÇ të Gjirokastrës dhe me propozimin e tij u zgjodh një atdhetar i vërtetë, Hasan Xhiku. Emini mbeti anëtar i KANÇ-it për Gjirokastrën. Në shtator 1943, kur Italia fashiste sapo kishte kapitulluar, Emini niset për arsye familjare (shëndetësore) për Tiranë. I bindur se agjentët e SIM-it e kishin vënë emrin në rreth të kuq, u strehua bashkë me djalin e sëmurë në shtëpinë e baxhanakut të vet, Dr. Skënder Topulli. Ditën e parë që tentoi të dilte, menjëherë u arrestua pranë “Bar Kursalit. Me ndërhyrje të njerëzve të vet që kishin kredibilitet në institucionet e asaj kohe (kështu ishte  atëherë: “më mirë një mik se një çiflik”), pas tre muaj burg Emini u lirua dhe e shpërngulën në Fier, gjoja  nën mbikqyrje.

Kujtime nga jeta e xha Eminit në Berat

Në vitin 1945, xha Emini transferohet nga Fieri në Berat. Emërohet në kom. Ekz. të KP si referent pranë seksionit të arsimit. Njihej si organizator i mirë. Ishte fillimi i revolucionarizmit  të sistemit arsimor. Në plan të parë ishte  lufta kundër  analfabetizmit, shtrirja e sistemit arsimor me shkolla deri në fshatrat më të largëta, plotësimi me kuadër arsimor. Në seksionin e arsimit u emëruan inspektorë mësues normalistë nga më të mirët, por në shkolla u emëruan mësues edhe nga ata që kishin 6-7 klasë të shtatëvjeçares.


“Paçka se nxënësit e këtyre gjoja mësuesëve do të ktheheshin pas pak kohe në gjysmanalfabetë, megjithatë,- thoshte për humor Emini, -ata do të dinin të shkruanin e lexonin më mirë se Laleja(1) ime. Laleja ngulte këmbë se nuk ishte analfabete, sepse dinte të shkruante e të lexonte dy rrokjet e emrit të saj Lale.”. E fillova këtë humor të babait tim,- vazhdon Qenani,- për të treguar se humori ishte natyrë e dytë e tij. Por thekson se humori i tij nuk synonte të përbuzte personalitetin e atyre me të cilët bënte humor, përkundrazi, ata  kselhaseshin (2) me humorin e tij.


Humori ishte shprehje e optimizmit të tij. Kjo nuk e çvlerëson aspak sedrën e tij.


Personalisht, pata dëgjuar se gjatë një mbledhjeje, me inspektorët në seksionin e arsimit, shefi u ishte drejtuar inspektorëve:


“Cili  nga ju do të më sjellë një gotë ujë?”


Inspektorët, të fyer heshtën. Për një çast s’dinin si të vepronin. Emin Shtinua si sadërli e hazërxhevap që ishte, i përgjigjet:


“Banja është këtu afër, atje ka ujë e mund të pish sa të duash”. Ishte një incident, që u mbyll pa pasoja.


Për analogji, tregojnë se kur dikush Eminin e prezantoi  te një personalitet i ardhur në Berat si nip i Omer Nishanit, ai ndërhyri dhe i thotë: “Unë jam djali i Shuaip Shtinos, ato që thotë shoku këtu për Omer Nishanin, janë degët që zbukurojnë trungun e Shtinajve.


Prezantimi u mbyll me një buzëqeshje dhe biseda vazhdoi normalisht.


E vërteta është se Emin Shtinua i kishte shpatullat e “ngrohta” si nga daja dhe nga vëllai i tij Ferriku. Ai shihej me sy të mirë, madje konsiderohej si i tyre.


Ky mendim u përforcua mbas një vizite që bëri në Berat Enver Hoxha.Për ta pritur kishin nxjerrë edhe nxënësit, me mësuesit e kuadrot e arsimit, sigurisht kishin dalë edhe autoritete më të larta të vendit. Duke kaluar përpara turmës, Enver Hoxha dalloi ndërmjet tyre Emin Shtinon dhe kalimthi e përshëndeti buzagas. Kaq mjaftoi dhe Berati e “mori vesh” që Emin Shtinua ishte shok i Enverit. Madje, pas kësaj ngjarje, thuhet se Emini i bën edhe vizitë në shtëpi Enverit. Ai (Enveri) që kur banonin në Gjirokastër në lagjen Palorto, kishte dëgjuar  për Eminin se ishte djalë me kulturë, i zgjuar e shakaxhi e me humor. Mbase Enveri e kishte ftuar Eminin për t’u kënaqur me humorin e tij, mbase edhe i nxitur nga shoku i tij i vegjëlisë Skënder Topulli, baxhanak i Eminit. Dhe me gjithë këto thashetheme, me gjithë reputacionin në “rritje”, Emin Shtinua inspektor ishte, inspektor mbeti. I vetmi përfitim ishin të drejtat e studimit për fëmijët. Po ama brucin(3) nuk e la se i nevojitej  kur erdhi në acarin e dimrit  e detyrohej të bridhte fshat më fshat për të kontrolluar shkollat e zonës së vet. Kjo ishte detyrë e tij. Reputacioni i Eminit nuk u afirmua fill mbas vizitës së Enver Hoxhës këtu në Berat. Janë me dhjetëra mësues fshati që flasin me respekt për inspektor Eminin. Madje, tregojnë se kur vinte për herë të parë në ndonjë fshat, fshatarët nguronin ta ftonin për të bujtur në shtëpinë e tyre. Po kur të nesërmen largohej, ata me kënaqësi i thoshin “herën tjetër, kur të vish, e ke derën të hapur” dhe hynin në garë kush e kush të përfitonte e të provonte kënaqësinë që u jepte  vizita e inspektorit Emin Shtino. Besoj se të gjithë e pranojnë që reputacionin më të madh ta japin njerëzit e thjeshtë me të cilët nuk të lidh asnjë interes material. Gjithsesi për gati dhjetë vjet ai punoi si inspektor. I takonte të kontrollonte edhe klasa të larta të shtatëvjeçares, ku jepnin mësim mësues që kishin kryer studimet të paktën në Institutin e Lartë Pedagogjik dyvjeçar. Madje, ka patur raste që drejtori i një shkolle të mesme, ku jepnin mësim mësues me arsim të lartë, të ishte me arsim të mesëm dhe që për shkak të prirjeve në një lëndë të caktuar jepte vetëm 8 orë mësim dhe vetëm në klasën e parë të gjimnazit. Ky ishte një paradoks. Duke dashur të ligjërojë postin e këtyre kuadrove, Ministria e Arsimit vendosi t’i atestojë disa prej tyre. Ndër ta u përfshinë edhe inspektorët e arsimit me përvojë të gjatë në arsim dhe me aftësi profesionale arsimore e kulturore. Ndër ta u përfshi edhe Emin Shtino.


Kur shefi i arsimit i dorëzoi Emin Shtinos diplomën e atestimit, ai e mori, e palosi dhe vuri buzën në gaz.


-Pse qesh?- e pyeti shefi.


Emini si hazërxhevap që ishte, iu përgjigj:


-Kujtoja se do të rriteshin veshët, po nuk ndjeva gjë, dhe doli pa i dhënë përgjigje urimit që i bëri shefi.


Emin Shtino gjatë një ore kontrolli

Hajrie Roshi, vajza e Irfan Roshit, koleg i xha Eminit, të dy inspektorë në të njëjtën kohë, ishte mësuese në një fshat diku afër Beratit, mbase në Lapardha. Mbahej ndër mësueset më të mira.


Xha Emini shkon në klasën e Hajries për të dëgjuar  një orë mësimi në lexim. Gjatë leximit u ndesh në fjalën informacion. Fjalë e re për nxënësit, duhej shpjeguar. Mësuese Hajrie u zgjat e u stërgjat me fjali, hap kllapa e mbyll kllapa, me shembuj e stërshembuj a thua se tema e orës së mësimit ishte fjala informacion. Xha Emini që e kuptoi se Hajries i shkau nga duart ora e mësimit, nga banka e fundit ku ishte ulur, ngre dy gishtat si nxënës dhe i drejtohet mësueses: “mos e zgjat më mësuese se dhe unë e mora vesh”. Këtë episod  mësuese Hajria nuk e ka harruar madje, në një mjedis familjar, para disa ditësh, duke kujtuar me respekt emrin e xha Eminit, e ritregoi me shumë humor.

      Humori, “numrat” e Emin Shtinos janë bërë proverbiale në Berat.


Dikush tregon për “incidentin” në formën politike me drejtuesin I.SH. dhe me sekretarin e Kom. Partisë Y.Veshi, një tjetër për debatin në organizatën-bazë, kur ishte drejtor në shkollën “22 Tetori”, etj.


Por Emin Shtino ishte një autodidakt kalibri. Ai bisedonte, me orë të tëra, si i barabartë mes të barabartëve, në shtëpinë e Dishnicës me të dy Ymerët, të dy doktorë  njëri i mjekësisë dhe tjetri i drejtësisë. Për Emin Shtinon mund të shkruash shumë. Këtë shkrim dua ta mbyll me një bisedë të Emin Shtinos në mbledhjen e bashkimeve profesionale të shkollës  “22 Tetori”, ku ishte emëruar si kuadër i saj mbas largimit si inspektor arsimi.


I kishin kërkuar të fliste me objektivitet mbi gjendjen e arsimit para dhe pas çlirimit.


Ishte një provë e vështirë për Emin Shtinon. Por xha Emini ishte nga ata burra të mençur që e dinin mirë se është shumë e vështirë të ruash ekuilibrin kur ecën  mbi litar  sesa të ecësh kuturu me sy mbyllur në buzë të greminës.


Dhe foli e foli për sukseset në arsim pas 1945-ës, për zhdukjen e analfabetizmit, për shtrirjen e shkollave deri në skajet më të largëta, për krijimin dhe pajisjen  e kabineteve  me mjete mësimore, për vlerësimin që u bëhej arsimtarëve me fletë lavdërimi e fleta nderi, me urdhëra e dekorata pune. Me elokuencën e tij ai i entuziazmoi dhe u duartrokit. Deri këtu, xha Emini, e ruajti ekuilibrin dhe e kaloi me sukses litarin, por nga fundi ose pa e mundur thellë, apo pse ashtu ia diktoi shpirti dhe  u kthye në identitet, në origjinën e largët, filloi të eci me sy mbyllur buzë greminës duke shtuar:


“Para çlirimit, në kohën e Zogut, shkollat ishin vetëm  në qytet, ishin pothuajse të gjitha fillore, pa mjete mësimore. Mësuesit i merrnin rrogat njëherë në dy muaj, megjithatë mësuesit paguheshin mirë. Në ato vite unë, vetëm me rrogën time, mbaja familjen, kisha edhe një shërbyese”, përfundoi bisedën Emin Shtino.


-Ç’na bëre, more shoku Emin,- i tha njëri nga drejtuesit e bashkimeve profesionale të shkollës.


-Fola me objektivitet dhe ashtu si ma kërkuat, me të mirat e të këqijat. Në vitin 1960 doli në pension mbas 37 vjet pune në arsim.


Nuk u nda as nga shokët, as nga librat. Lexonte vazhdmisht. Por mosha bën të vetën. Vjen një ditë dhe detyrohesh t’i nënshtrohesh ligjeve të natyrës.


Lum ai që arrin të kuptojë se ka ardhur çasti të tërhiqesh nga lufta tashmë e humbur përgjithmonë. Kështu mendoi Emin Shtinua kur zbuloi   se kujtesa e tij po shuhej dalngadalë. Ajo po i jepte lamtumirën e fundit. I dha fund leximeve kur provoi se nuk ishte në gjendje të riprodhonte  ato pak rreshta që sapo i kishte lexuar. Jetoi deri në fund me mbresat të skalitura në trurin e tij që nuk shlyhen deri në frymëmarrjen e fundit. 


Vdiq i përcjellë në banesën e fundit nga familjarët, miq, kolegë e dashamirë të shumtë, që e mbajnë mend dhe e kujtojnë me respekt burrin e mençur Emin Shtino.


(1) Laleja: bashkëshorte e Emin Shtinos;


(2) Kselhas: kënaq.


(3) bruc: gunë me theka.

Fatmir Berati

Në kërkim të Avangardës 

Shpesh është diskutuar për fenomenin e avangardës në publikun e letrave shqipe. Duke marë shkas nga një debat-letrar në internet përgjatë kohëve të fundit jam i mendimit se avangarda jo vetëm që ekziston në letërsinë tonë, por e ka tejkaluar edhe stadin e “belbëzimeve” ( si e quajnë disa ) të para avangardiste. Për bindjet e mia personale avangarda ka filluar qysh në fillimet e viteve ’90 me gazetën “E Për7shme” dhe grupin e poetëve të saj të atëhershëm dhe sot është një vajzë e ritur, e bukur dhe e pjekur pesëmbëdhjet-vjeçare. Por më mirë se opinionet e mia këto poezi ( që janë veçse një pjesë e vogël e mozaikut shum’ngjyrësh të madh poetik shqiptar ) dëshmojnë qartsisht se kemi të bëjmë me një fenomen të kristalizuar bashkohorë që fare mirë konkuron me bukurinë e “Mis-eve” të poezisë botrore. Po ju si mendoni ?! 

Balil GJINI

Bletë mërzie
Bletët e ankthit roitnin dhe mblidheshin cukulidhë

në një degë të lulëzuar imazhi. 

E ulur mbi pëqi të dënesjes 

shamia qeshte bubullimshëm dhe kruante veshin me 

një brinjë pasthirrme. 

Gjurmët e puthjeve 

mbi mjegullën që kishte qumështuar dynjanë

qenë bërë trëndafilë

që mbyteshin në gjakun e mpiksur të vetes. Ç´u bëre?! 

Pik-pik. Çadra mblidhte frudat e zeza të çitjaneve

dhe pikonte ( hi! hi! hi!... ) të qeshura.
Beqë CUFAJ

Atdheu
(Dialog i imagjinuar i cili do të filllonte aty edhe ku mbaron)

Për ty Atdhe shumë njerëz thonë se të kanë

At e Dhé. Për ty shumë të dijshëm

e padijshëm lot derdhin. Ti e ke fuqinë 

të gjitha t´i kesh. Trolli yt është i lashtë, qielli 

i pambërrishëm, njerëzit pos Zotit e teje askujt

s´i takojnë. Edhe zogjtë, lumenjtë, fushat, gurët, detërat,

dhembjet, fëmijët, ëndrrat... Pushtuesit, poetët, 

të dashuruarit, të tradhtuarit, trutharët!... Të gjitha

tuat janë... Edhe jeta edhe vdekja. Vetëm diç s´kam të qartë

Atdhe,

I kujt je Ti? 

Agron TUFA
Anno Domini
Dëborës, Janarit fundosej parvazi.

Retinat e saj - të qeta - pa frikë.

Dhe vetëm në kupat e thella të syve

Dridhen dy hije si tush në qerpikë.

Objektet, banorët, bimësia drimisnin.

Kalonte ajo mes dyersh - e prapë

Me zhurmë, si një letër të grisnin,

Nuk thosh asnjë fjalë, nuk hidhte një hap.

Ajo kapërceu parmaqet, kështjellat,

Dhe kish të përndritur me ankthin e prekjes

Në takat e saj, korsenë, dantellat

Diç paksa prej jetës, diç paksa prej vdekjes,

…Ajo tejpërshkonte dritaresh mes erës

Asgjë pa lënduar, askujt pa iu trembë,

Pa thyer as qelqin, pa fshikur as tylin -

Gjerdan pikëlor, plumb i bardhëllemë,

Thinjur, pluhurosur qylymash përmes

Ajo në kudo përshkonte - shigjetë

Pambukun, mëndafshin, mes kockash e dejsh

Kollaj si amvisë, Si mysafire e qetë.

2003

Virion GRACI

Mësonim shkronjat e gjuhës sonë
Kokë më kokë. Nëntor.

Jashtë fryheshin përrenjtë

Jashtë rrëketë sillnin kuofma shkurresh

të shkulura. Mësonim shkronjat.

Orë mbas ore. Në kartolina qytetesh

gëlonin bulevardet, ëmbëltoret-

zilet e orëve lajmëronin fëmijët

t’iu afroheshin ekraneve

për të parë botën

e përrallave

programin me humor të zgjedhur.

Jashtë fryheshin përrenjtë. Dhjetor.

Ndodhte që rrufetë prishnin dritat

Ne dilnim nga dhoma e mësuesit tonë

duke kërkuar më kot

shtëpitë e shkrira

në terr.

Riat AJAZAJ 

Buzë Drinit 
buzë Drinit kullosin kuajtë e Qazës

herë fushës së blertë

fushës së zhveshur

pas kaçubeve të vogla

plot sy

Hajria lahet duke bërë dashuri

… e gjinjtë i derdhen nëpër ujin e ëmbël

duke prekur brigjet

trupin perri

valë-valë

nëpër Shqipëri 

Ilir BELLIU

Më lini vetëm
Me lini vetem!

Kam nevoje te qaj! Ne shkembin e vetvetes 

Shi…

shi qe puth me epsh

buzet e Tokesores,

Shi…

shi qe trishteshem kotet

si qen i qelqte.

Me lini vetem!

Per ju te festojme,

Te kendojme te varur

ne trekembeshin e diellit!

Irhan JUBICA

Curriculum Vitae

Tanë zjarret shuhen

Edhe dielli

Çmendunia m’ka braktisë

Jam tu’ ecë vetëm

Jam vonue shumë

Tue pritë kohën

E ajo kishte ikë

Për t’ikë prej andrrimeve

M’duhet me rendë mbas andrrave

Që tremben prej meje

Nuk jam tu’ u shue

Jam tue u djegë

E me tymin tim

Ushqehem

Kaq thashë

Kam pasë shumë

Kam prap’ shumë

Por kaq thashë 

Rudian ZEKTHI

Fillim për fshatrat
Nëpër fshatra hyj gjithmonë

i avilanosur.Më godet

ajo lakuriqsi e gjësë së gjelbër

ajo vdekje dhe lindje

                        vdekje dhe lindje

e ajrit mbi çati.

më godet në qelizë

ajo trajtë e lashtë e fshatit,

trajtë muresh e degësh

oxhaqesh,gardhesh e hudhrash

të dala për një çast vetëm

nga kockat e fshatarëve

dhe veglapunët e tyre

shkretëtira e kërcënuar pezullore

e mesditës më godet

trishtimi i praruar

i një kopeje dhish-nëna

fëmijë mes muzgut

që aq pa zor janë pranë dheut

dhe Secili i fortë

rend të kridhet në gjumin e tij

më i sigurt se kurrë

të kridhet në ringjallje.

Përmblodhi F l u r k a

Kujtime të nusërisë

Isha tetëmbëdhjetë vjeç kur hyra nuse në derën e njohur të tim shoqi. Kanë kaluar dyzet e pesë vjet dhe herë-herë më vijnë ndër mend vitet e nusërisë jo për të thënë se kur ishim ne nuse, vetëm ne dinim të nusëronim. Jo. Atëherë ishin kohë të tjera. Ne kishim shumë kufizime dhe me  vështirësi i kapërcenim pragjet e tyre.


Dy vjet ndenja e fejuar. Në ato vite vajzat rrallë dilnin me të fejuarit. Pas javës së parë im atë i thotë tim shoqi:


- Unë e di që ti kërkon të dalësh me vajzën time, por që t’i mbyllet goja botës, më mirë bëj celebrimin.


Pas celebrimit ne dilnin pa ndonjë pengesë. Por gojët e njerëzve nuk kishe si i mbyllje.


Një mbrëmje, im atë si rastësisht, i thotë sërish tim shoqi:


- Ti i mirë je, por dorën në zjarr nuk e vë.


U preka nga këto fjalë të babait. Siç dukej ky shqetësim e kishte burimin nga fjalët që dëgjonte. Dhe të fshehtën e morëm vesh pas disa ditësh. Takohemi rrugës me xhaxhanë tim. Atij nuk iu ndenj pa i thënë nja dy fjalë të hidhura: 


- Bëj qejf, moj mbesolle, por ruhu, se ke për  ta parë veten një ditë të ndarë!


- Kush t’i ka futur në kokë këto mendime,- i kthehem e revoltuar.


- S’m’i ka futur askush. E kam nga vetja, se kam dëgjuar shumë fjalë për shumë çifte që kanë bredhur sa kanë bredhur dhe më në fund janë ndarë. Kjo është bërë si ajo përralla e breshkës.


Ishte ky mentalitet që nuk më lejonte të hyja dhe të dilja në shtëpinë e tim shoqi gjatë kohës së fejesës. Me njerëzit e tij takohesha shpesh, po në vende të tjera.


Një herë, dhe ky ishte rasti i vetëm, im vjehrr u sëmurë rënd. Ai më kërkoi të më shihte. U desh leja e tim eti që të merrja rrugën drejt shtëpisë që një ditë kishte për të qenë shtëpia ime. Dolën të gjitha gratë e rrugicës që të më njihnin. Nuk munda të hidhja sytë drejt tyre. Hyra e druajtur në atë shtëpi. Im vjehrr, që e kishte humbur kujtesën, sa më pa, u çel. Të gjithëve që hynin e dilnin, u thoshte:


- Ja,… kjo është nusja! 

     
U mallëngjeva, kur pashë se prania ime e riktheu në jetë.


Erdhi dhe dita e dasmës.


Im shoq, si për mua, si për të dy prindërit,  kishte blerë nga rrobat më të mira. Nuk donte të kishte dallime midis meje dhe vjehrrës, kur të dilnim për vizitat e pasdasmës.

Kur shkela pragun e shtëpisë, më kujtohet si sot, vjehrra, pasi më leu dorën me mjaltë, ma vuri mbi derën e shtëpisë, që të kisha gojën e ëmbël. Në dhomë, ma përplasi kokën tri herë pas oxhakut, se dhoma kishin një oxhak të bukur në krahun e majtë, që ta kisha kokën në shtëpi. Dhe në shtëpi më ka mbetur koka edhe sot e kësaj dite.

Në dasmën tonë gratë rrinin veç burrave. Ashtu e bënin edhe ahengun. Në dhomë unë rrija në këmbë. Ishte vapë… 

Nga dhoma e burrave dëgjoja çingitë, Bihanën dhe Rrufaninë. Nuk kishte si sot orkestra, as që bëhej fjalë për vallëzim të kohës. Në veçanti për prindërit tanë, këto orkestra pëlqeheshin. Me to shkonte edhe rakia dhe bëhej aheng, sa griseshin edhe defet.

Pas disa ditësh në lagje u bë një dasmë. Më mori vjehrra për të uruar dhe për aheng. Vjehrrën si grua e respektuar në lagje, e vunë në krye të vendit, me dy shilte. Kur filloi vallja, ma bëri me shenjë të ngrihesha, se kishte dëgjuar se vallëzoja shumë mirë. Atëherë si e re, me trup të hollë, vërtet tërhiqja vëmendjen kur hiqja vallen. Si i bëra nderimin vjehrrës, sipas zakonit, dola në valle.

Të gjithë më ndiqnin me vëmendje. Por më e kënaqura, ajo që priste edhe urimet për nusen, ishte ime vjehrrë.

Këto kohë janë të harruara. Por ja që herë-herë më bredh mendja në këto shtigje. Se, edhe pse sot vajzat janë të lirshme, këndojnë dhe vallëzojnë të gjithë së bashku, ka edhe ndonjë gjë që nuk më pëlqen. Ç’gjë na qenka kjo që nuk më pëlqeka, do të thoni ju? Po ja… Vajzat e vogla dhe nuset na vishen tepër moderne, të zhveshura, si të ishin në plazh. Plazhi është plazh dhe rruga është rrugë… A s’kam të drejtë për këtë?… Thoni po të doni ndryshe. Po ku të dëgjojnë ato. “Po u vesha veçan të tjerave, do të më thonë e prapambetur. Edhe nuset e fshatit po ecin me kohën, si mund të ec unë kundër rrymës?”, të përgjigjen pa e trembur syrin. 

Po ato s’kanë faj, faj na kanë djemtë tanë që ua kanë lënë lëshuar frerin. Dhe kjo e shkretë rrymë po na merr me vete dhe po na i zë sytë. 

Qoftë vetëm me kaq! 

Agim Mehqemeja

Krehëri i trimit

Bëmat e çetës së kapedan Dules e kishin kaluar sinorin e Therepelit, të Tomorit, e kishin shkuar deri larg në Malësinë e Gramshit, në Korçë e, natyrisht, kishin zbritur deri poshtë në Berat, në Myzeqe. Pushtuesi kur kujtonte emrin e këtij kapedani e të luftëtarëve të tij, trembej e ndërronte gjithmonë rrugë që  të mos ndeshëj me të se e dinte fundin.


Kishte një zakon të veçantë Dulja para një beteje. Mblidhte djemtë e burrat e çetës dhe i vinte në disa prova trimërire. Se, helbete, luftë i thonë . E lufta kërkon mençuri, por edhe gjak trimash, edhe burrëri, edhe guxim, edhe saktësi,.edhe shpejtësi, edhe……


Që prej disa ditësh i kishte njoftuar trimat se do të bënin një betejë të madhe. Në mëngjes të gjithë luftëtarët ishin mbledhur në mes të fshatit e vetëm kërkonin një fjalë, një shenjë nga kapedani që të niseshin. Kishin marrë uratën nga nënat, gratë, gjyshërit dhe e ndjenin veten dyfish të lehtësuar për betejën që i priste. Kapedani i doli përballë dhe i shikoi të gjithë një nga një. Ja, Shanua, Selimi, Ramadani. Ja ku na qenka Mediu dhe Brahimi… Në fund të rreshtit të luftëtarëve sheh një djalë të ri. Rreth 12 vjeç. Kishte veshur një këmishë të bardhë e një palë qillota të reja, po që prapë dukej se ishte ende i ri për të marrë pushkën, për të ecur në shtigje lufte e (mos o Zot!) për t’u vrarë.

- Po ti , more djalë ç’kërkon këtu? Kush të ka sjellë?

- Jam Resuli, nipi i Muharremit dhe do të vij edhe unë në luftë!

Një çast kapedan Dulja u step. E kush nuk e njihte Muharremin në të gjithë krahinën ? Trim i madh, po dhe një bujk i mirë. Kishte kohë që ecte me një plagë në trup që nuk e linte t’i ndiqte luftarët në udhë të largëta.

- Po ti je ende i vogël, more bir, e lufta nuk është për ty..

- E di që jam më i vogël se këta trima, por edhe unë do të vij me ju.


Ishte e vështirë që të vazhdoje më tej bisedën. Diçka duhej bërë. Kapedani bëri disa hapa prapa dhe qëndroi prapë përballë trimave.

        - Dëgjoni, burra!- tha kapedani,- sot do të vijë në luftë ai trim që këtë krëhër ( në duar ngriti një krëhër prej briri që e mbante në xhep),do ta vërë në mustaqe e nuk do t’i bjerë në tokë.

Burrat ishin mësuar prej kohësh me kapedanin e tyre. Kishin kaluar prova edhe më të forta e kjo e kësaj dite iu dukej shumë më e lehtë.Të gjithë kishin ca mustaqe të bukura e me krëhër i kishin krehur që para se të vinin këtu. Ishte një betejë shumë më e lehtë nga ajo që i priste pas pak çastesh.

Kështu krëhëri kaloi nga njëra dorë në tjetrën. Nga njëra palë mustaqe të tjetra. Ndërkohë që kuajt në lëndinën aty pranë mihnin dheun me patkonjtë e sapondërruar .

I erdhi radha edhe Resulit 12-vjeçar. Të gjithë e shikonin me bisht të syrit se çdo të bënte ky djalë i ri me faqe aq të pastra ku nuk gjeje asnjë qime pa le mustaqe. Resuli e mori krëhërin nga luftëtari i fundit dhe ngadalë e nguli atë fort në… vendin ku duhet të ishin mustaqet. Krëhëri dhëmbërrallë e gjeti shumë shpejt vendin te mishi i njomë i djalit e përnjëherë në mjekrrën e tij të bukur, në gushë deri te këmisha e bardhë nisi të rridhte një gjak i kuq. Currilat e gjakut ishin si një damar uji që sapo gjen shtegun e një burimi… Pasi e nguli fort, pa shfaqur asnjë dhimbje, hoqi duart dhe po priste…


. Askush nuk foli. Mençuria e fuqia e zemrës së tij e kishte mundur që në çastin e parë kapedan Dulen. Asnjëherë nuk e kishte ulur kokën si sot as para betejave më të vështira. E kishte mundur ky djalë që donte të bëhej ushtari i tij më i ri në moshë e në luftë. I erdhi keq për atë gjak që po derdhej para kohe. I erdhi keq për atë këmishë të bardhë që po gjakosej, ndoshta edhe për faj të tij. Edhe kapedani kishte një djalë, por më të vogël. Shkoi përsëri te rreshti ku ishte djali. Ia hoqi ngadalë krëhërin dhe e puthi në ballë.

- Hallall, more bir, buka e urimi i babait dhe i dajko Muharremit! Ti do të vish me ne në luftë! Hipi kalit e vihu në rresht!

….Pas pak u nisën. Mes burrave të Therepelit, të fshatrave të tjerë, u shtua edhe luftëtari më i ri, Resuli 12-vjeçar.

Namik Selmani

Shqetësimi i xixëllonjave

Ditët me diell të këtij pragdimri xixëllonjave, ndonëse të veshura trashë,  iu dukën si ditë pranvere, prandaj vendosën të shetisin.  

Dy prej tyre, që rastisën të takoheshin, ia nisën një bisede për hallet dhe shqetësimet e ditës:
- Ç’kemi, moj motër, andej nga ju? A i keni bërë përgatitjet e duhura për të përballuar dimrin që po troket në derë?

- Posi, moj motër. Si çdo vit. Ne që kemi qenë, jemi. Për të ngrënë kemi plot. Ndërsa për ndriçimin, ti dhe unë s’e kemi problem, dritën e prodhojmë vetë, nuk e shpresojmë nga të tjerët. Po ç’tu bëjmë njerëzve, që po vuajnë me vite, midis të tjerave, edhe nga mungesa e dritave.

- Pse të ndodhë kështu, moj motër, me këta njerëzit tanë? Ata mbahen edhe si gjallesat më të zgjuara.

- Se ç’u ka hyrë në mes një tersllëk i madh dhe nuk po i lë të bëjnë prokopi. Këtë vit e kanë më pisk të gjorët. Po kërkojnë gjithandej nëpër dyert e botës drita. Por kanë hasur në vështirësi jo për të gjetur burimin, jo për rrugën që s’e kanë të lirë. Nuk i thonë kot: nuk shtyhret jeta me  të lypur. Mund t’i ndihmonin edhe ne, por energjia jonë nuk u përshtatet.

- Ata, moj motër, sikur e kanë gjetur një zgjidhje, kanë vënë nëpër pragje disa vegla që bëjnë dritë.

- Ç’është kjo, moj e uruar? Ti e ke fjalën për gjeneratorët? Por kjo nuk është zgjidhje, por lidhje. Që po u merr kapakun e trurit. Jo vetëm kaq por ata po paguajnë qimet e kokës për t’i mbajtur në punë këto vegla të nëmura, se ndryshe ato heshtin.

- Keq na vjen, moj xhane, por s’kemi ç’të bëjmë. Nëse njerëzit bezdisen nga zhurmat e këtyre veglave, ka qirinj. Apo edhe ata e kanë një bezdi, se tymosin  ca si shumë dhe dritë bëjnë pak?

Xixëllonjat vendosën të ndahen, se ndien ca si ftohtë,  duke shpresuar që njerëzve t’u vijnë mendtë dhe të mendiojnë me kohë për të gjetur burime të sigurta për prodhimin e dritave, burime që s’u mundojnë dhe që i kanë fare pranë dhe  me shumicë.

- Pa dëgjoni se kush po na thërret?!

- O ju zonja,

   Xixëllonja,

   Na vjen turp që t’jua themi,

   Na ndihmoni,

   Drita s’kemi!

- Janë ata që nuk kanë mundësi të blejnë as nga ata gjeneratorët, as qirinj,- thanë njëzëri xixëllonjat.- Të vrapojmë të njoftojmë shoqet dhe t’ua japim ndihmën që kërkojnë. Kështu edhe vetë nxehemi dhe qytetin e bëjmë me drita.

 Dhe xixëllonat e mbajtën fjalën. 

Enver Troka

“Berati sportiv” emër që po zbehet

Mora shkas nga ky fotomontazh “Berati sportiv”, i cili u stampua në dhjetëra kartolina që u dërgoheshin klubeve sportie të vendit, sportdashësve, sportistëve, trajnerëve ku i urohej Viti i Ri 1986.


Berati është një qytet sportiv, këto fjalë i kemi dëgjuar shpesh kudo që shkonim jashtë qytetit. Ishte diçka e goditur që Beratin e quanin  një qytet sportiv, sigurisht këtë nuk e mbivlerësojmë se Berati kishte nivel të sporteve më të lartë se disa klube sportive të vendit, por edhe i prapambetur si është sot nuk ishte. Kjo kuptohej e vlerësohej si qytet, me larmi sportesh, me gjallëri të jetës fizkulturore -sportive dhe në drejtim të vazhdimësisë të veprimtarive.


Në vitin 1990 sportet filluan të ndalen një e nga një: volejbolli, hipizmi, hendbolli, atletika, basketbolli. Më vonë u ndalën edhe veprimtaritë masive: festivalet e lojërave popullore, festat sportive, dita e  alpinizmit, dita olimpike, konkursi trupi e shëndeti, vrapimet në natyrë etj.


I përmenda këto jo thjesht për nostalgji për ato vite sportive, por si një mesazh që t’u bëhej drejtuesve të sporteve në Berat, se sportdashësit tanë e ndiejnë të domosdoshme nevojën e organizimit të veprimtarive sportive, pasi duan ta kalojnë kohën e lirë në mënyrë sa më  të kulturuar.      

 U çelën anketat tradicionale sportive

Anketa e 38-të, “Sportistët më të mirë të vitit 2005”.

Anketa e 20-të, “Trajnerët më të mirë të vitit 2005”.

Aketa 16-të, “Sportistët e vegjël më të mirë të vitit 2005”.
Me gjithë numrin e kufizuar në ekipe sportive që ka klubi i shumësporteve “Tomori”, përsëri duke u nisur nga ecuria e mirë e disa ekipeve në veprimtari kombëtare e ndërkombëtare, si: gjimnastika, pingpongu, mundja, peshëngritja, qitja, boksi, shahu, ato kanë  në përbërje sportistë e trajnerë cilësorë.


Numri i konkurentëve që janë rivalë për t’u bërë fitues të anketave pa dyshim se është pozitive, pavarësisht se për jurinë e anketës vështirësohet puna për të përcaktuar fituesit e anketave sportive të vitit 2005.


Shpallja e fituesve të anketave do të bëhet në prag të Vitit të Ri 2006.

Ndëshkim  i pazakontë

Viti 1976. 


Në Berat luante “Dinamo”. Ishte një takim shumë i rëndësishëm. Shkallët e stadiumit ishin mbushur plot me sportdashës. Jashtë stadiumit kishte edhe të tjerë, pasi biletat ishin mbaruar. Në derën e mbyllur të stadiumit sportdashësit qëndronin me shpresa se mos hapet dera, por jo!


Aty ishte dhe Bakja që me përkëdheli e thërrisnin Baçi. Ishte i dehur nga alkooli aq shumë sa nuk dinte se çfarë nxirrte nga goja. Çirrej e bërtiste. Hape derën o i biri i k...! Hape mor  qen i biri qenit! Shante e shante e nuk mendonte për pasojat.


Në ato çaste vjen makina me punonjës të rendit. Polici pasi dëgjon fjalët e “bukura” shkon pranë Baçit dhe e pyet: “Doni të hyni në stadium?” “Po”, i thotë Baçi. “Hajde  hip në makinë të çojmë ne te dera tjetër e stadiumit që të shikosh ndeshjen”, i tha punonjësi i rendit. Baçi i gëzuar hipi në makinë.


Niset makina, doli në  rrugë kryesore dhe merr drejtim nga Uznova. Pasi kalon edhe Uznovën, aty pranë Çezmës së Thatë, makina ndalet.


“Zbrit tashti”, i thonë Baçit.


Baçi i befasuar, pa kuptuar se çfarë bëhej, zbret nga makina. Në këto momente makina bën kthesë dhe i drejtohet Beratit. Baçi i gjorë i hutuar nuk po orientohej se ku ishte dhe pse kishte ardhur aty. Dalngadalë truri i tij po kthjellohej nga pija, e kur u bë esëll kuptoi shumë gjëra se ishte te Çezma e Thatë, se e kishte prurë makina e policisë, ngaqë kishte thënë fjalë banale dhe se  për këtë ishte ndëshkuar.


Në ato orë të vona të mbrëmjes ai po kuptonte se makina nuk kishte, ndaj ia mbathi këmbëve për në Berat. Vjen në shtëpi nga mezi i natës, me siguri i penduar për atë çka kishte bërë.

Enver Troka
